
Аилацәажәара 

(Иацу 2-тәи ад.)

А Қ Ь Ы Р С И А Н Ц Ә А 
Р Н Ы Ҳ Ә А Д У

Аԥсны Ахада Аслан Бжьаниа Аԥсны ақьырсиан иашахаҵаҩцәа 
ирыдиныҳәалеит Мшаԥныҳәа – Христос Игылара.

Акыр иаԥсоу ҳтәылауаа! Гәык-
ԥсыкала Аԥсны ақьырсианцәа 
ишәыдысныҳәалоит Христос Игы-
лара, Мшаԥныҳәа ду.

Акыр шәышықәсақәа раахыс 
адунеи зегь аҟны аиԥш, Аԥсны 
иахыҩуеит Христос Игылара 
иазку ажәабжь хазына. Уи ауаа 
абзиахь рхы архоит, аԥсҭазаара 
иақәгәырӷьо иҟанаҵоит.

Абри аныҳәа лаша аҽны 
ҳара иааҳарԥ  шуеит агәшаҭара, 
иаҳзааигәоу рыгәцаракра, ҳадгьыл 
гәакьа ашҟа гәык-ԥсыкала абзиа-
бара. Аԥсҭа заара нҵәара шақәым 
агәра гауа, иаԥаҳҵоит аҭаацәа-
рақәа, аус аауеит, ахәыҷқәа 
ҳааӡоит, Аԥсны аиҭарҿиаразы 
аҭагылазаашьақәа еицаԥаҳҵоит. 
Абри аныҳәа аҽны дарбанзаа-

лак игәаланаршәоит ауаҩы иб-
зиабара, ихьаа ицеиҩшара, наҟ-
ааҟ аҳаҭыреиқәҵара, аиҳабацәа 
ҳаҭырла рбара. 

Абри аныҳәа лаша иацу ацқьара, 
агәыразра неиааит дарбанзаа-
лак игәаҵаҿы, ҩнаҭацыԥхьаӡа, 
Ҳазшаз ҳихьчааит. 

Христос Дгылеит!

* * *
Аԥсны Жәлар Реизара Аиҳабы 

Лаша Ашәба ақьырсиан цәеи 
Мшаԥы азгәазҭауа атәылауаа 
зегьи ирыдиныҳәалеит Христос 
Игылара Лаша.

Ҳаҭыр зқәу Аԥсны атәылауаа! 
Акыр иаԥсоу аҩызцәа! Аԥсны 
Жәлар Реизара ахьӡала гәык-
ԥсыкала ақьырсианцәа зегьы 
ирыдысныҳәалоит Мшаԥныҳәа ду!

Мшаԥы лаша ныҳәа аԥсҭазаара 
иасимволуп, ауаа рыгәқәа арҭәуеит 
гәырӷьарыла, бзиабарыла.

Аиашахаҵара ныҟәызго дар-
банзаалак ақьырсиан изы 
акырӡа аҵана куеит Ҳаиқәырхаҩ 
иҭынха аиқәырхара, адоуҳатә 
малқәа рыхӡы ӡаара, реихаҳара. 
Мшаԥы лаша еснагь иарлаша-
лааит шәара шәымҩа, аҭоурых 
дацԥашәқәа, атрадициа ҵаулақәа 
реилкаараҿы ишәыцх раауеит, – 
иазгәаҭоуп адныҳәалараҿы. 

А ԥ с н ы  Ах а д а  И ус ԥ ҟ а қ ә а
Аҳәынҭқарра Ахада Аслан Бжьа-

ниа Адгәыр Агрба  изаамҭанытәиу 
акласстә чын ианашьаразы 
Аусԥҟа инапы аҵаиҩит. Аусԥҟа 
аҟны иазгәаҭоуп: «Ианашьазааит 
«Аиустициа 3 акласс иаҵанакуа 
аҳәынҭ қарратә абжьгаҩ» ҳәа 
изаамҭанытәиу акласстә чын 

Аԥсны Аҳәынҭқарра апрокурор 
Хада  Агрба Адгәыр Нугзар-иԥа».

* * * 
Аҳәынҭқарра Ахада Аслан 

Бжьаниа Дамир Кәыҵниа изаам­
ҭанытәиу акласстә чын ианашьа-
разы Аусԥҟа инапы аҵаиҩит. 

Аусԥҟа аҟны иазгәаҭоуп: «Иана-
шьазааит «Аиустициа 3 акласс 
иаҵанакуа аҳәынҭ қарратә 
абжьгаҩ» ҳәа изаамҭанытәу 
акласстә чын Аԥсны Аҳәын ҭқарра 
апрокурор Хада  актәи ихаҭы ԥуаҩ 
Кәыҵниа Дамир Геннади-иԥа».

Ашәарҭадара азҵаарақәа 
ирызкны 

Апрель 18. Аԥсныпресс. Аԥсны 
Ахада Аслан Бжьаниа Москваҟа 
иусуратә ныҟәара аан, Урыстәы-
латәи Афедерациа ашәарҭадара 
Ахеилак амаӡаныҟәгаҩ актәи 
ихаҭыԥуаҩ Рашид Нурга лиев 
диԥылеит. 

Урыстәылатәи Афеде рациа 
ашәарҭадара Ахеилак ап парат 
апресс-маҵзура аҟнытә ТАСС ахь 
адыр раҭара злаҟа  рҵаз ала, 
Бжьаниеи Нурга лиеви арегионтә 

шәарҭадара азҵаарақәеи Аԥсны 
асоциал-еконо микатә рҿиареи 
и р ы з к н ы  р г ә а а н а   г а р а қ ә а 
еибырҳәеит.

«Иааиуа атуристтә аамҭа ҳасаб 
азуны, ирылацәажәеит Аԥсныҟа 
ԥсшьара иаауа Урыстәылатәи 
атуристцәа ршәарҭадара алыр-
шара азҵаарақәа», – иазгәарҭеит 
Урыстәылатәи Афедерациа 
ашәар ҭадара Ахеилак аҟны.

Ҳ Ш А Ҧ С У А А У 
Ҳ А А Н Х А Р А З Ы

Аҧсны Аџьынџь тәылатә еи-
башьра аветеран Ерқан 

Қәҭарба диит Ҭырқә тәылан,  
Диузџье ақалақь аҟны. Иаб 
Бурҳан иҭа ацәа  раҿы ирыз ҳауан 
хҩык ахшара: аиҳабы Ерҳан, 
агәыб  жьанытә Ерқан, аиҵбы – 
раҳәшьазаҵә Зуҳаль. 

Ерқан Диузџье ашкол данал-
га аргыларатә институт дҭалоит. 
Даныҩеидас нахыс идыруан 
хылҵ шьҭ рала дшаҧсуоу, иабдуцәа 
Аҧснынтә Ҭырқәтәылаҟа ишах-
газ. Уи аҭоурых еиҳагьы еили-
каауан акультуратә хеидкылахь  
аныҟәара даналага инаркны.

1989 шықәсазы, ҽнак «Амш 
агәеисбжьы» зыхьӡыз апрограм-
ма ателехәаҧшра аҟны дшахәа-
ҧшуаз ибеит-иаҳаит Аҧсны, Аҟәа, 
аиҳабыра рыҩны ашҭаҿы ажәлар 
реизара, насгьы ақырҭқәеи 
аҧсуааи реидысларақәа рыӡбахә. 
Усҟан Аҧсны ауаажәларра-
политикатә ҭагыла заашьа шыуада  -
ҩ  хазгьы, иаарласны аиҿагы-
ла рақәа аанкылан. Уи ажәабжь 

адунеи аҟны ишры лаҩыз еиҧш, 
Ҭыр қ ә т ә ы  л а н г ь ы  и р а  ҳ а и т.

Аҿар ахьеиқәшәоз лассы-лас-
сы урҭ ахҭысқәа ирылацәажәон. 
Ерқан убри нахыс Аҧсныҟа сцоит 
ҳәа игәы иҭеикхьан.

1991 шықәсазы Кандид Ҭарба 
Ҭырқәтәылаҟа инаҧхьара иабзо-
ураны Адаҧазар еиҿикааз аҿар 
рыкәашаратә ансамбль «Кавказ» 
иалаз гәыҧҩык Аҧсныҟа ицоит 
ҳәа иаҳаит Ерқан. Оқҭаи Чкотуа 
уҳәа аҷкәынцәа  дрыҳәан иар-
гьы авиза издырхиеит. Абасала 
Ерқан Аҧсныҟа дааит. Иҩызцәа 
гәыҧҩыки иареи 21-ҩык 
Аҧснытәи Аҳәынҭ қарратә уни-
верситет аҽазы ҟаҵаратә ҟәша 
иҭалоит. Ерқан ииӡбыз дахьхәны 
дыҟа мызт.

Адырҩа шықәсан , аҧхын 
рҵараҿы аҧсшьарақәа анроу, 
Ерқан иҩызцәа дрыцны Ҭырқә-
тәылаҟа дцеит. Аха, уа иҟанаҵы 
уахгьы-ҽынгьы изызхәыцуаз, 
рыбла ихгылаз Аҧсны акәын. 

Аҵара ашықәс ҿыц рҽазды-

рх и о н . Ҩ ы м ч ы  б ж ь а  р ы л а  ҩаҧхьа 
Аҧсныҟа амҩа иқәларц азыӡбаны ирыман. 
Аха, рацәак мырҵыкәа, Ерқан Диуз џьетәи 
аҧсуаа ркуль туратә хеидкылаҿы дшыҟаз 
иаҳаит игәыҭшьаагаз ажәабжь – 1992 ш. ав-
густ жәиҧшь рзы Қырҭтәыла Аҳәынҭсовет 
ар абџьарла еиқәных Аҧсны ишақәлаз. 
Диузџье, Адаҧазар уҳәа аҧсуаа реизарақәа, 
аибашьра аанкы ларазы рықәгы ларақәа 
дрылахәын Ерқан. Игәы иалан август  
ҩеижәихәба рзы Аҧсадгьыл ахьчаразы 
Аҧсныҟа идәықәлаз раҧхьатәи агәыҧ да-
хьызрыцмааз. Авиза лассы изеиқәмыршәеит. 
Аха дук мырҵыкәа  Аҧсны адгыларазы 
Сҭампыл еиҿкаахаз акомитет иҟанаҵаз ац-
хыраарала авиза издырхиеит. 

26-ҩык еицны Аҧсныҟа раара Гагра ахы 
ианақәиҭыртәыз аамҭа иақәшәеит. Урҭ 
реиҳараҩык Диузџье еиуаз ракәын, иҟан 
А д а ҧ а з а р  и н хо з  а ӡ ә ы к-ҩыџьакгьы. 
Аҭагыла заашьа еилкааны, ақырҭқәа 
хыҧхьаӡарала акыр иреиҵаз ажәлар 
абџьарла ирықәлеит ҳәа заҳаз ҩыџьа 
аҭырқәцәагьы рыцааит. Азныказы Гәдоуҭа, 
аҧсшьарҭа «Черноморец» аҟны иҩнар ҵеит. 
Аҧсныҟа иаахьаз  раҧхьатәи  агәыҧ 
ашьҭахь – ари аҩбатәи агәыҧ акәын. Ерқан 

иҩызцәеи иареи дук мҵыцкәа Гаграҟа ииасит,  аибашьцәа 
ргәыҧқәа руак иалалеит, уа аҽазыҟаҵарақәа ирхысуан.

(Алгарҭа 3-тәи ад.)

Ҽнак, Аҧсны Ахада иахь 
иуҧхьоит ҳәа адырра ирҭеит 
Ерқан. Иҽааибиҭан Гәдоуҭаҟа 
дцеит. Уаҟа Ахада иҵанакуаз 
агәыҧ ҷыда еиҿикаауан Кавказ 
Аҭрышба, аиҭагаҩ диҭахын. Азны-
казы иҽааникылазаргьы, идыр-
галаз аус дақәшаҳаҭхеит. Уи на-
хыс агәыҧ ҷыда аҟны еиҭагаҩыс 
дыҟан. Аха аамҭақәак рышьҭахь 
Ерқан ҩаҧхьа иҩызцәа рахь 
дхынҳәит. Гагратәи абаталион 
далалеит. Аҧсадгьыл ахьчаҩцәа 
иахьаҭахыз игылан, адҵа ахьроуаз 
ицон. Амала Ерқан ихашҭӡомызт, 
абџьар ахьазымхоз иахҟьаны, 
раҧхьаӡа ажәылара ианцоз 
абџьар шимамыз, рҩызак иавто-
мат иаҵаз аҳәызба аҵхны ишаа-
никылаз. Ҵабыргны,    ианвартәи 
ажәылара иара изы раҧхьатәи 
ҧышәаран. Уи нахыс, рацәак 
бжьымсит, автомат ирҭеит, еиҳа 
ихы дақәгәыҕуа дҟалеит. 

Март 15-16 рзтәи ажәылараан 
акәзар, Ерқан дызлаз Шамиль 
игәыҧ Гәымсҭа аҩадатәи ацҳа 
аҟынӡа инаӡеит, аха аӡиас 
ирымсӡеит. Ироуз адҵа инақәыр-
шәаны уа рҽааныр кылеит. 
Аҭагылаза ашьа ус ишьақәгылеит. 
Ҧыҭрак ашьҭахь рышьҭахьҟа 
ихынҳәит.

Ааҧынразы, Ерқан дыз-
лаз агәыҧ аҽазыҟа  ҵа рақәа 
мҩаҧыргон, агәыҧ ҷыда ҳәа 
изышьҭоу ашҟагьы ииаргеит. 
Адҵа злароуз ала, Аҟәа араион 
иахьа ҵанакуа Цугу ровка ашь-
ха ихалатәын, егьрыл дыршеит. 
Ҩаха-ҩымш рҭыҧқәа аанкы-
ланы итәан. Уи нахыс,  адҵа ан-
роу уантә илбааит. Амала уахь 
амҩа иқәлаанӡа Владислав 
Григори-иҧа дышәҧылар иҭахуп 
ҳәа рарҳәан, дахьыҟаз инеит 
изықәтәаз ар рмашьынақәа рыла. 
Ерқан иахьеиҧш ибла ихгылоуп 
урҭ ахҭысқәа. 

«В.Г. Арӡынба адырра 
ирҭан амашьы нақәа ахьгы-
лаз днеит аруаа ицны. Кавказ 
Аҭрыш багьы уа дыҟан. Акоман-
дирцәа драцәажәон. «Адҵа 
анагӡара шмариамгьы, шәгәы 
еиҭам ҧароуп, даараӡа агәҽа-
нызаарагьы шәымазароуп» ҳәа 
дҳалабжьон. Дахьҳалаҧшуаз 
ибла сыҵашәазаарын. Уаанӡа иб-
зианы ҳаибадыруан. К. Аҭрышба 
ила адырра сиҭеит, амашьына 
сылбаарц. Аха сара сҩызцәа аа-
ныжьны сзымылбааит. «Саҭамыз, 
сҩызцәа срылҵны џьаргьы 
сызцом», ҳәа аҭак наисҭеит. 
Акомандаҟаҵаҩ хада игәаимҭар 
ауамызт Кавказ исыдигалаз шсыд-
сымкылаз. Сҭагылазаашьа еили-
каазар акәхап, иамеимкит. Аха 
иубартә иҟан уи ихы-иҿы ахьаа 
зцыз лахьеиқәрак шнықәлаз. Сар-
гьы, мап ахьацәыскыз ҧхасшьан, 
схы ласырҟәит. Усҟан даҽакала 
ахымҩаҧгара сылшарымызт. 
Иаргьы уи азоуп изсыдим  цалаз  
ҳәа сгәы иаанагоит. Абас дҳахӡы-
ӡаауан зегьы, еиҳаракгьы адиа-
спора аҟнытә Аҧсадгьыл ахьчара 
иааз арҧарцәа. Аибашьцәа дан-
рылабжьа ҳзықәтәаз амашьы-
нақәа рҿынархеит».  

Аибашьра иамадоу ахҭысқәа 
рахьтә Аҧсадгьыл ахьчаҩ 
игәалашәа рақәа рацәазаргьы, 
игәыҭшьаагоу рылацәа жәара 
ицәы хьанҭоуп, избанзар урҭ 
аҧсҭба рақәа рыцуп. 

1993 шықәсазы, ишдыру еиҧш,  
аҧхын зымҽхак ҭбааз раҧхьатәи 
ажәыларақәа аанкылан. Аибашь-
ра аинрааларахь ахы дырхарц 
аҧшьган. Убри аамҭазы Шамиль 
аамҭала Нхыҵ-Кавказҟа дцеит. 
Абаталион анапхгараҿы дыҟан 
аштаб аиҳабы Ҭемур Жанаа. Ерқан 
дызлаз абаталион аҟны даннеи 
Шамиль  дцахьан. 

Гагратәи абаталион аҟнытә 
Ерқан иҩызцәа Гагратәи агар-
низон ахь ииасхьан, иаргьы уахь 
ихы ирхеит.  Хаҭала иара игәыҧ 
аиҳабыс дыҟан Славик Чхин-
џьериа (ашьҭахь – ашьхақәа рга-
нахьала Аҟәа уахьалало, Гәыма – 
ацҳа ашьапаҿы дҭахеит).

Аҩынтәраан зымҽхак ҭбааз 
ажәыларақәа хацыркын Аҟәа 
иахагылоу ахәқәа рҟнытә аҕа 
иқәцаразы. Ажәыла рақәа рҿы 
ақәҿиарақәа аазырҧшуаз аҧсуа 
еибашьцәа ргәыҧқәа руак далан 
Ерқан Қәҭарба. Сентиабр 20 рзы 
Аҟәа иахагылоу ахәы ҳаракқәа 
руак ала илбаауан ргәыҧ. Раҧхьа 
ахәы ихалазгьы иреиуан. 

Ерқан дызлаз агәыҧ Гәыма 
(Шрома) ақыҭа ала ахәқәа рҟынтә 
илбаауан аҕа дыҧхьацауа. 
Аҭагы ла заашьа даара иуадаҩын, 
ашьхараҿы аибашьра зламари-
амыз ала. Абар, Ерқан ишигәа-
лашәо:

«Аиҿахысрақәа раан ҳгәыҧ 
аҟнытә аҧхьа ирхәит Ерсын Чқәа, 
Усама Гьечба, нас Омар Цәышба. 
Саргьы ақырҭқәа гранатаршәгала 
ианхыс аҧҽыхақәа рыла схәын. 

Убасҟаноуп Баҳадыр Абаҕба 
ишьапаҿы ҕәҕәала ахәра аниоуз. 
Хыхь, иҩаскьаганы Усама дыхәны 
дышьҭан. Амш аилашәшәрахь 
ахы анарха агәыҧқәа руак 
еиҳабыз, Аҧсны еиуаз Валери 
Чкок ацхырааразы иҿааихеит 
ишшәарҭазгьы. Амҩа дшықәыз 
ахы иқәшәеит, уи ацхыраара 
шиоузгьы дырзеи қәмырхеит. 
Ақырҭқәа ахьын  тәхысуаз 50 метра 
еиҳамызт, ихысуан ауп, – рхаҭақәа 
ҳара ҳахь изнеиӡомызт. Ахәра 
зауз ҳаҧсы шҭаз реиҳәахьан, 
ихаҭа дыш хәызгьы зхы рцәызгаз 
Зураб Џьынџьал, уаҳа ажәабжь 
аӡәгьы издыруамызт. Ҳацхраара 
рҽазыршәон, аха иауаны ҳәа 
иҟамызт. Алашьцара ианалага, 
еиҳа ианааҭынчраха, Баҳадыр 
дҳәазаны мацара маҷк ҵаҟа 
дылбаарц иӡбеит – дахьышьҭаз 
аҭыҧ даара иманшәаламызт, 
ақәылаҩцәа дырбарҭан. Дыш-
неиуаз аҕацәа дгәарҭеит, иа-
хьиеихсуаз даҽа быжь-хык ила-
леит. Ҳҩызцәа алашьцара рхы 
иархәаны убасҟан ацхырааразы 
анеира рылшеит. Аҧхьа Баҳадыр 
далыргеит, урҭ ражәала – иҧсы 
шҭаз еилҳаргеит, ашьҭахь Ома-
ри сареи ҳалыргеит. Ҳахҩыкгьы  
машьынала Афон-Ҿыц ахәшә-
тәырҭаҿ ҳнаргеит. Уантә Омар 
Гаграҟа дрышьҭит. Баҳадыри 
сареи хаз-хазы ауадақәа рҿы 
ҳашьҭарҵеит. Ҳахәра ҭыҧқәа 
ҧырҟеит. Адыр ҩаҽны, ашьыжь 
изласаҳаз ала, Баҳадыр иоуз 
ахәра изхымгакәа иразҟы 
кьаҿхеит. Дҳаҧхеит агәаҕьра ду 
злаз, абаа ду еиҧш ҳзықә  гәыҕуаз 
ҳҩыза бзиа». 

Ерқан ихаҭагьы ҧыҭрак ашьҭахь 
Гаграҟа диаргеит, мызкы ахәышә-
тәырҭаҿ дышьҭан. Абасала, Аиа-
аира амш дахьаҧылаз Гагратәи 

ахәышәтәырҭаҿ ауп. Арадио ала 
ираҳаит Аҧсны Арбџьар Мчқәа 
Егры аҳәааҿы Аҧсны абираҟ ша-
хадыргылаз. Уи еиҳау агәырҕьара 
иҧсҭазаараҿы иҟамлацызт. Зе-
гьы еидырныҳәалон. Уи нахыс, 
ахәышәтәырҭа заа иаанижьит, 
аҳақьымцәа азин ширымҭозгьы. 
Ерқан иахьагьы даараӡа игәы да-
лоуп Баҳадыр дахьрыҧхаз. 

Аиааира ашьҭахьгьы Аҧсны 
иахнагоз ауадаҩрақәа игәы кар-
мыжьит Ерқан. Амалахазгьы игәы 
иҭеимкыцызт иҧсадгьтыл ааныжь-
ра, ихазы уи лакҩа крада ииӡбхьаз 
акәын. Иажәа ишалеиҵоз еиҧш, 
аибашьраан амчқәа зегьы зызкыз, 
хықәкы хадас иҟаз аҕа иқәцара 
акәын. Ҳажәлар иаадыр ҧшыз аид-
гылара иабзоурахеит Аиааира. Уи 
ашьҭахь акәзар, еиҳагьы иуадаҩыз 
усны иҟалеит аҳәынҭ қарра ашьапы 
ақәыр гылара, аекономика арҿиара 
амҩа анылара. Ҩаҧхьа аидгылара 
ду аарҧштәын, аҭынч ҧсҭазаара 
шьақәыр гы латәын. Ахшыҩеи-
ла ҵареи аидгылареи раамҭазы, 
аекономикатә блокада инаркны 
акыр аҧынгылақәа цәырҵуан. Урҭ 
зегьы ириааины ҧхьаҟа ицалар 
акәын атәыла анапхгареи ажәлари.

Ерқан игәалашәоит, аибашь-
ра ашьҭахь даараӡа ахныҟәгара 
шыцәгьаз. Аха аибашьраҿ иа-
иааиз ажәлар ргәы карыжьыр 
ҟаломызт. Зыҧсадгьыл аҟны иа-
анхаз  иҩызцәеи иареи еиҳагьы 
ахьанҭарақәа шырныруазгьы.

Зразҟы зыҧсадгьыл иадызҳәа-
лахьаз Ерқан, Ҭырқәтәылаҟа днаб-
жьысзаргьы, ҩаҧхьа Аҧсныҟа 
дхынҳәит. 1996 ш. Аҧсны Ахада 
иҟны аус зуаз аҳәаанырцәтәи 
ҳџьынџьуаа рымадаразы акомис-
сиа аиҳабы Оқтаи Чкотуа Аҧсны 
Жәлар Реизара – Апарламент 
ахь депутатс даналырх, иҭыҧан 
амаҵура дахадыргылеит Ерқан. 
1998 ш. акәзар , Аҧсадгьыл ахь 
архынҳәразы аҳәынҭқарратә еи-
лакы ҳәа хазы ианышьақәгыла, 
ахантәаҩы ихаҭыҧуаҩыс 
дшьақәдыр ҕәҕәоит. Араҟа инеи-
закны ҩеижәихҧа шықәса аус иуит.

Ерқан 2006 ш. дыҩнрахеит. 
Абасала даҽа аҧсуа ҭаацәарак 
аҧҵахеит –  Аҟәатәи аҧҳәызба  
Фатима Қьец-ҧҳаи иареи рыҧсҭа-
заара еиларҵеит. Иахьа хҩык ах-
шара рааӡоит: Сабина Н.А. Лако-
ба ихьӡ зху Аҟәатәи Ашьха рыуаа 
ршкол  ажәабатәи акласс аҟны 
аҵара лҵоит, Милана – абыжьбатәи 
акласс, реиҵбы – ахаҵарҧыс Аи-
нар актәи акласс аҟны дтәоуп.  Аба-
сала, рҭоурыхтә ҧсадгьыл аҟны 
еиҵагылоит Қәҭараа рабиҧара 
ҿыц. Уи ала Ерқан игәҭакқәа руак 
наӡеит, дагьазгәдууп.

«Аҧсны азхаҵара ашьҭахь 
ҳажәлар еиҳагьы рҽеид  кыланы 
аизҳара амҩа иацырҵартә аҭагыла-
заашьа роуит. Аибашьра ҟалаанӡа 
еиҧш, аибашьраангьы ҳхьаақәа 
еиҧшын, ақырҭқәа ҳархәаҽырц 
иашьҭан, аха ҳаидгылара еиҳагьы 
иҕәҕәахеит, Аиааирахь ҳкылнагеит. 
Ҳажәлар рдоуҳамч ҳаиқә -
нархеит. Аҳәааны рцәтәи аҧсуа 
диаспорақәагьы рыбҕа еиҵнахит, 
рмилаҭ хдырра шьҭнахит, рҭоурыхтә 
ҧсадгьыл ахь ихьаҧшуа иалагеит. 
Ҳажәлар рдоуҳамч аҳәынҭқарра 
арҿиара ианазктәхагьы, хьысҳарак 
аарҧштәымызт. Ауадаҩрақәа 
шыҟазгьы, аҳәынҭқарра иаҭахыз 
аусқәа реиҿкаараан, рыӡбараан 
ауаажәлар раҿы ахьаақәагьы 
цәырҵуа иалагеит. Урҭ агәынам-
ӡарақәа цәырҵуан. Изых ҟьазгьы, 
сгәаана гарала, аекономика иа-
цыз апроблемақәа роуп. Аха 
урҭ риааиразы аҽеидкылара 
ацынхәрас, аҽеиҟәыҭхара ҟало 
иалагеит. Ахақәиҭра анҳау, ҳхатә 
ҳынҭқарра анышьақәы ргылатәха, 
иазаауа ҳзымдыруашәа зны-зынла 
аҭагылазаашьақха ҟалалон», – 
игәаанагара  ҳацеиҩишон Ерқан.

52 шықәса дшыр  ҭагылаз, 
акыраамҭа ихьуаз ачымаза-
ра ӷәӷәа иах ҟьаны, иԥсҭа заара 
далҵит арепат риант, Аԥсны 
Жәлар Реизара аԥшь батәи 
ааԥхьара адепутат, Аԥсны жәлар 
Рџьын џь тәылатә еибашьра аве-
теран, «Ахьӡ-Аԥша» аорден 
ахԥатәи аҩа ӡара зана шьоу Со-
нер Неџьми-иԥа Гогәуа.

«Ҩымзҟа раԥхьа уи Сҭампы-
лынтәи диаргеит Москва ареаби-
лита циатә центрқәа руак ахь. 
Ари ҳажәлар рзы, хаҭала сара 
сзы цәыӡ дууп», – Аԥсны пресс 
аҟны абас иҳәеит Аԥыза-министр 
актәи ихаҭыԥуаҩ, ақыҭан хамҩа 
аминистр Беслан Џьопуа.

Сонер Гогәуа диит 1971 шықәса 
август 19 азы Ҭырқәтәылан, аԥсуа 
мҳа џьырцәа рхылҵ  шь рақәа 
рҭаа цәараҿы.

1990 шықәсазы дҭалеит 
Аԥснытәи аҳәынҭуниверситет 
афилологиатә факультет аԥсуа 
абыз шәеи алите ратуреи рыҟәша.

Аԥсны жәлар Рџьынџьтәылатә 
еибашьра аан Нхыҵ-
Кавказынтәи хатә гәа ԥ ха рала 
иааз аиба шьцәа ргәыԥ далан.

1994 шықәсазы Гагра ақалақь 
ахадара аиҳабы ихаҭыԥуаҩыс 
дҟаҵан, 1995 шықәсазы – Гагра, 
«Башаран-коллеџь» адиректор 
ицхырааҩыс, 2000 инаркны 2005 
шықәсазынӡа афирма «Елиф» 
адире ктор хадас дыҟан.

2005 шықәса инаркны Ҭырқә-

тәылатәи Ареспубликаҿы Аԥсны 
Ахәаахәҭра-ааглыхратә палата  
ахаҭарнакс аус иуан. 

2007 шықәсазы Аԥсны Жәлар 
Реизара аԥшьбатәи ааԥхьара 
адепутатс далхын, аџьынџьуаа 
ҟны аимада рақәа рзы аилак ха-
дара азиуан. Уи иара убас Аԥсны 
Жәлар Реизареи Ареспублика 
Венесуела Жәлар Реизареи рыб-
жьара аиҩызареи аусеицуреи 
рзы Апарламентбжьаратә еила-
кы дахантәаҩын.

2012 шықәсазы Ахәаахәҭра-
ааглыхратә палата аиҳабы 
ихаҭыԥуаҩыс дҟаҵан.

2016 шықәсазы «Жәларб-
жьаратәи Афонд «Аԥсны» апре-
зидентс далхын. 

Ԥықәсларада идыруан аурыс, 
аԥсуа, аҭырқә, англыз бызшәақәа. 

Аԥсны – Урыстәыла

Аусеицуразы аиқәышаҳаҭра

Аԥсныпресс. Аԥсны Очамчыра 
араиони Удмуртиа (Урыстәыла) 
Алнаштәи араиони акультура, 
атуризм, аҵарадырра, аспорт, 
ақыҭанхамҩа уҳәа рганахьала ау-
сеицуразы аиқәышаҳаҭра рнапы 
аҵарҩит, – иаанацҳауеит Очамчы-
ра-информ. 

Абарҭ амшқәа рзы Очам-
чыра ақалақь иаҭааны иҟан 
Урыстәылатәи Афедерациа Удмур-
тиатәи Ареспублика Алнаштәи 
араион аделе гациа. Уи напхгара 
аиҭон араион ахада Алеқсеи Се-
мионов. 

Апрель 15 азы имҩаԥысит 

Удмуртиатәи аделегациеи Бес-
лан Бигәаа аԥхьа днаргыланы 
Очамчыра араион анапхгареи, 
араионтә Еизара адепутатцәеи 
реиԥылара. 

Уаҟа аганқәа иазгәарҭеит 
арегионқәа рыҩбагьы русеицу-
ра, аиҩызаратә еизыҟазаашьақәа 
рырҿиара акырӡа шрыҵаркуа.

Аганқәа аҳамҭақәа еимырдеит.
Удмуртиа аделегациа Очамчы-

ра араион хымш иҟан. Ирбеит 
атуризми ақыҭанхамҩеи ргана-
хьала иҟоу алшарақәа, иара убас 
аҭоурыхтә ҭыԥқәа.

Аиааира ргеит
Асҭамыр Гәынбеи Мараҭ Кокос-

қьериеи аиааира ргеит, Ба-
грат Ԥанда риа иакәзар, ахацәа 
рыҩнуҵҟа ахы иақәиҭны аиқәԥа-
разы Ацентртә феде ралтә округ 
ачемпионат аџьаз ԥхьахәы иана-
шьахеит, – иаанац ҳауеит Аԥсны 
аспорт азы Аҳәынҭеилакы асаит. 
Ачемпионат мҩаԥысуан Брианск.

Баграти Мараҭи 70 килограмм 
рҟынӡа зкапануа реицлабра 
иалахәын, Асҭамыр – 79 кило-
грамм. 

Аицлабрақәа Урыстәыла ачем-
пионат ахь алԥшаарақәа ирызкын. 

Уи мҩаԥысуеит Даӷьсҭан, Каспииск 
ақалақь аҟны ииун алагамҭазы.

Аспортсменцәа зааӡаз азыҟаҵа-
ҩцәа Ҭемыр Џьопуеи Дауҭ Лазбеи 
роуп.

Абри ахшыҩҵак ианҵауа аи-

башьра аветеран иазгәеиҭеит: 
«Ахеиқәырхареи аибашьраҿы 
аиааиреи анҳалша, уи ашьҭахь 
апроблемақәа рхала иӡбахоз 
џьаҳшьозар ҟаларын. Убарҭқәа 
зегьы ажәлар рҧыза ижәҩа 
иқәҳаит. Инагӡатәыз зегьы аӡәи-
ҩыџьеи рыла мацара иҟалозшәа 
иахәаҧшуан. Аибашьраан  еиҧш, 
Аҧсны Ахада зегьы илаҧш 
рхызар акәын, аханатә еиҧш 
ижәлар рзы ихы деигӡомызт. 
Зыжәлар аныӡаара иалызгаз 
аҧыза аҭынчраангьы игәҭакы 
хада дацәхьаҵуамызт. Зным-
зар зны Аҧсны ахьҧшымра 
азхаҵара аамҭа шааиуаз агәра 
игон. Уажәы-уажәы аҭагыла -
заашьа ҵарны иаақәгылон, 
ашәарҭара еснагь иҟан, аҕа 
дшаҵа хазгьы уи дзанышәомызт. 
Ажәакала, ажәлар ҭынч инхартә-
инҵыртә аамҭа ҭышәынтәаламызт. 
Абарҭқәа зегьы аҿиара иаҧышьк-
лаҳәуан. Аибашьраан Аиааи-

ра згаз ажәлари урҭ рҵеицәа 
фырхацәеи аҭынчраангьы Аиа-
аира аус ишахәҭаз иацырҵартә 
изыҟаломызт. Аизхәыцреи , 
ахшыҩеи  ла  ҵареи, амчқәа реид-
кылареи аҧхьа ҟагьы ианаҭахха, 
ахеиқәырхара аҵакы ацәы-
ӡуашәа иҟалеит. Даҽа ганкала – 
аҕа мышкгьы игәҭакы хәымгақәа 
др ы ц ә х ь а ҵ у а м ы з т  ( и а -
х ь а  уажәраанӡагьы убас дааиу-
еит, иҽирхиоит, имч иазирҳауеит). 
Ҳара  ҳаҽҳар ҭынчызшәа ҳҟалеит», 
– абасала Ерқан игәҭахәыц рақәа  
ургәылархалоит.

Ҵабыргны, аҧышәарақәа 
раамҭа миасыцызт (иахьа-
гьы амҩа ҳанымҵыц). Иҟалап 
азҵаатәқәа зегьы рхала 
иӡбахозшәа ҳрыхәаҧ шуазҭгьы, 
Ерқан уи зыхҟьаз иреиуаны 
дахәаҧ  шуеит харҭәаашьа змам 
зҵаатәык. Абар, игәаанагара: 
«Зхыҧхьаӡара рацәам амилаҭ 
ҳзы аибашьра зегьрыла ааха 
дуны иҟалеит. Иахьурхалак-
гьы, даараӡа ацәыӡ дуқәа ро-
уит ҳажәлар, уааҧсы  ралагьы, 
доуҳалагьы. Иузышьақә мыргыло, 

иузхамырҭәаауа акәны иаанхеит 
абиҧарак аибашьра иахьалаӡыз. 
Аҧсҭбарақәа рыдагьы, усҟан 
уреигәырҕьартә, даараӡагьы 
урықәгәы ҕыртә еиҵагылаз аҿар 
шьақәнаҟьеит, џьоукы хымхәа-
қәаны, џьоукы ргәабзиара 
уашәшәы раны иаанхеит. Ас 
ала уанахәаҧшуа – абиҧарак 
рыҿиарагьы ашьара иқәнаҟьеит, 
ари адемографиагьы ҕәҕәала иа-
хьысит.

Даҽакгьы. Аибашьра ҟалаанӡа 
ҳажәлар еиқәырханы иаар-
гоз аҧсуа идеологиа есааира 
иҧсыҽхоит, изыхҟьо заалакгьы 
уи ҳажәлар руасхыр уашәшәы-
ранатәуеит».

Аҭагылазаашьа ахырхарҭа иаша 
ылнахыртә иҟаҵатәу аганахьала-
гьы абас дазхәыцуеит аибашьра 
аветеран.

«Аидгылареи, аихаҵгылареи, 
агәреиба гареи ридеологиа  
шьақә гылар аҧсуарагьы, ҳхатәы 
бызшәагьы еиқәхоит, аҧсҭазаара 
б з и а г ь ы  р з ы ҧ ш ы  з а а у е и т 
ҳажәлар. Амала урҭ рымаҵ зуша, 
зааҧсара адызҵауа ибзианы 

иазыҟаҵоу ауаа адҧхьа  лалатәуп. 
Усҟан аполи тикагьы, аекономи-
кагьы, акультурагьы, аҧсуарагьы 
рхьышьҭра  ианылоит. Ахатә инте-
рес аасҭа ажәлари аҳәынҭ қарреи 
ринтересқәа зыхьчо, ирхаҵгыло 
еидкылахар – ҳхы еиқәҳархоит. 
Амҩа иаша ҳахымҟьакәа ҧхьаҟа 
ҳцалароуп. Аҿар бзиа ҳамоуп, урҭ 
рымчи рдырреи  аҳәынҭқарреи  
ажәлари рныҟәгара иазкхаро-
уп, ҳмилаҭ рдоуҳа иацныҟәауа. 
Х ы ҧ х ь а ӡ а р а л а  а ҿ и а р а 
шаҭахугьы, ишацәхьаҵ тәымгьы, 
акрыз ҵазкуа – ҳажәлар рдоуҳа 
ырӡтәым. Убри ауп Аиааира ага-
разы амч ҳазҭазгьы. Ахаангьы 
аҧызацәа раамҭа ҳәа изыҟамлац, 
егьзыҟалом. Амилаҭ интереси 
аҧыжәара зҭатәуи ҳаамҭазы 
аҳәынҭқарра ада изыҟалом.  Уи 
ауп мыруга хадас иҟоу. Зегьы 
аҳәынҭқарратә знеишьа ала 
иӡбаха лароуп, аҳәынҭ қарратә 
хәыцрагьы ацны.

Ҳшаҧсуаау ҳаанхаразы , 
ҳажәлари, ҳҳәынҭ қарреи, ҳдоуҳаи 
реиқәырхаразы аидеологиа зцу 
амилаҭтә идеиа ауп ҳаиқәзырхо, 

иаҳцәыӡуагьы, зҽызыҧ сахуагьы 
шьақәзыргыло.

Ҳазшаз сиҳәоит, абџьарла 
Аҧсны ахьчара, аиқәырхара 
ҳалшазар, Аҧсадгьыл  ахьчаҩцәа 
рфырхаҵара аҿырҧшы ала 
ҳҧеиҧш ахьчарагьы ҳалшааит.

Аҧсны Аџьынџьтәылатә еи-
башьраан игоу Аиааира 30 
шықәса анахыҵуа аламҭалаз 
Ерқан Қәҭарба гәы кала ирыдины-
ҳәалоит аибашьра авете-
ранцәа, ҳажәлар зегьы. Аиааира 
изахьымӡаз, уи ашьҭахь ираам-
ҭамкәа зыҧсҭазаара иалҵхьоу 
Аҧсад гьыл ахьча ҩцәа иара изы 
ахаангьы хашҭра рықәым.

«Аҧсны иамоу ахақәиҭреи 
ахьҧшымреи наунагӡа ҳажәлар 
ираҭәашьазааит,  аҭынчра рыгымза-
аит,    аҧеиҧш бзиа  рзыҧшызааит. 
Аҧеиҧш бзиа акәзар, ҳнапы 
иакуп, уи иазааҧсалатәуп. Аид-
гылареи амчқәа реидкылареи 
ҳҳәынҭқарра аҿиара иазкызаа-
ит», – абас иажәа хиркәшеит Леон 
иорден занашьоу аибашьра авете-
ран Ерқан Қәҭарба.

В. АҦҲАЗОУ 

Владимир Анқәаб диижьҭеи 95 шықәса ҵит

Ҳ А А М Ҭ А  А Ц Ә Ы М З А
…Иажәақәа  ҳгәаҵаҿ  мҩахәасҭаҵас иқәҵоуп ,
Шәҿаҧхьа  ашәҭқәа  хырхәошәа  збоит.
Ҳаамҭа ацәымза  – ҳиаша , ҳдунеи ,
Ҳгәыҕрақәа  ргәыҕра  – ҳаҧсадгьыл  аҵеи .

Саида ДЕЛБА

Вл. Анқәаб Москва 
адиссертациа анихьчоз 
абас иҽеилаҳәан дцеит

Астудентцәа рыҧсҭазаара 
иалагылаз, урҭ рыгәҭыха 

зыгәҭыхаз, ргәырҩа рыцеи-
ҩызшоз, ргәырҕьара ирыца-
лагылаз, Владимир Платон-иҧа 
Анқәаб  дыҟазҭгьы 95  шықәса 
ихыҵуан. Заҧсуара зегьы раҧхьа 
изыргылоз, иуаҩ иашаз, абаҩха-
тәра ду аҧсабара иланаҵаз 
иҽылаҳәан, иҽаҭан, алитерату-
ра амҩа ҭбаа ду ахь дкылнагеит. 
ААУ аҭыӡқәа рҿы ҭабара зқәымыз 
арҿиаратә кружок адацқәа еса-
аира иҕәҕәахон, аҽеиҵнахуан. 
Зыбла ҷыц еиҧш уи зыхьчоз, 
иҵәатәы шьаҟаны иаҵагылаз, 
Аҧсны анҭыҵгьы ирдыруаз 
апоет Владимир Анқәаб, еснагь 
астудентцәа рыгәҭа дгылан. Уи 
иажәа иазыӡырҩуаз, иацныцҟәоз 
астудентцәа рацәаҩын. Иламыс, 
иҵарадырра, ицқьара, ипатриотизм, 
акаҭа еиҧш истудентцәа ирыкәшон, 
еилыркаауан, иацныҟәон.

Сара раҧхьаӡа Владимир Пла-
тон иҧа 1978 ш.  рзы Мгәыӡыр-
хәатәи абжьаратә школ аҟны 
астудентцәа иманы даннеи дыз-
беит. Уаҟа астудент цәеи аҵаҩцәеи 
аиҧылара ҳаман. Имҩаҧган угәы 
иҭымҵәоз аиҧылара. Ахәылҧаз 
ашьҭахь, Аҟәатәи арҵаҩратә 
институт ахь снаҧхьан. Уаҟа 
еиҿкааз алитера туратә кружок 
салахәылан.

Мгәыӡырхәатәи абжьаратә школ 
саналга аинститут сзымҭалаӡеит.  
Адырҩашықәсан иаартын ААУ. Уи 
аҭалара шыцәгьахаз еилыскаау-
ан, уахь сцарцгьы сҽазысымкит. 
Усҟан Мгәыӡырхәа аколнхараҿы 
акьыҧхьҩы даҭахын, убраҟа ау-
сура салагеит. Владимир Платон-
иҧа сахьыҟаз сиҧшааит, арзаҳал 
аласҵарц сыдиҵеит. Арзаҳал 
аласҵеит, ауниверситет раҧхьа-
ӡатәи астудентцәа сыруаӡәкхеит.

Владимир Анқәаб актәи акурс 
инаркны алек циақәа дҳаз-
рыҧхьон. Есымша ҳауди ториаҿы 
астудентцәа дҳалу баауан… 
Исгәа лашәом, сара уи дҳацы-
мкәан атеатр ахь ҳанцоз, еиҧы-
ларак ҳана лахәымз, хәыл ҧазык 
анеиҿа   ҳам каауаз… Усҟантәи 
аамҭазы ихатәы камера иман. 
Акружок имҩаҧ  нагози иҟаҳҵози  
ҭихуан. 1981 ш. ҳакружок 
иалахәыз  Аҟәа ақалақь аҩнуҵҟа, 
амҩадуқәа рҟны акыдҩы  лақәа 
аҧсышәала иахьанымз еизаагон. 
Уи хымз инарзы наҧшуа аус ада-
аулон. Нас зегьы ҳнапқәа аҵаҩны 
Аҧснытәи обком ахь ишьҭын. 

Владимир Платон-иҧа 
анысҳәо, иансаҳауа, 
мамзаргьы иҩымҭак 
санаҧхьо, зегьы раҧхьа 
иргылан сыбла иаах-
гылоит, ҳастудентра 
ашықәсқәа раан, зегьы 
ирылҳәҳәо ирылагылаз 
ҳарҵаҩ ду ихаҿсахьа. Урҭ 
ашықәсқәа ирыдҳәалоу 
хҭыск аҧхьаҩцәа ир-
дыруазарц, исгәала-
сыршәоит. Иара зегьы 
раҧхьа гәыла-ҧсыла 
даҧсуан. Уи ашьҭахь 
акәын  ианиргылоз 
арҿиара, аусура…

Ауниверситет аҟны 
имҩаҧысуан апартиатә 
еизара. Уаҟа иқәгылар 
зылшоз апартиа иа-
лаз ракәын. Владимир 
Платон-иҧа ицхы-
раарала аизараҿы 
азҵаара хадақәаны 
рықәыргылара ӡбан: астуденттә 
билеҭқәа, азшьатә шәҟәқәа, иара 
убас раҧхьаӡатәи ауниверситет 
аусзуҩцәа ражәа хәқәа зныз «Тру-
ды»… рҿы аҧсуа бызшәа зынӡа 
ишарбам. Хыхь еиқәыҧхьаӡоу 
зегьы  қырҭшәалеи урысшәалеи 
еиқәыршәан. Аҧсуаа аунивер-
ситет аҟны аус зуаз хәҭак ирды-
руан, иқәҳаргылоз азҵаарақәа, 
иақәшаҳаҭхеит: Алеко Гәарамиа, 
Алықьса Папасқьыр, Олег Да-
мениа, Иаков Гәбаз. Арҭ ишыр-
дыруа, иагьшадгылауа Влади-
мир Платон-иҧа иҳаиҳәеит. 
Ақҭтә зал ҭәын. Апрезидиум ахь 
инашьҭын астудентцәа рыхьӡала 
ақәгылара азин ҟарҵарц, сыхьӡи 
сыжәлеи, ақәреи анҵаны. Аиза-
ра мҩаҧиган акадрқәа  рыҟәша 
аиҳабы Ҭолордава. 

Аизара анҵәамҭазы ажәа 
сырҭеит. Акафед раҿы саннеи, 
итәаз шырацәаз анызба, азны-
казы исцәыуа да ҩхеит ацәа-
жәара… Азал аҿы иҟаз Влади-

мир Платон-иҧа (иара апартиа 
далаӡамызт), зегьы даарылсын, 
акафедра ааигәара дааит! – 
Баҧхьа, бымшәан, ара ҳаҟоуп! – 
иҳәан, уа ааигәа даангылеит. Иа-
хьагьы исгәалашәаӡом сшаҧхьаз. 
Иара урыс бызшәала иҩын… 
Уаҟа ишьҭыхыз азҵа арақәа 
иара илаҧш рхын. Аҵыхәтәан 
сзыҧхьоз саналга, Владимир 
Платон-иҧа, ихы-иҿы ихала-
шо дысҧылеит. Урҭ азҵаарақәа 
иқәҳаргылаз рымӡбар ҟалаӡом, 
– шәгәы кашәмыжьын ҳәа 
даацәажәеит. Дарбан  заалакь, 
дахьыҟазаалакь  ижәлар рҭоурых, 
рлахьынҵа дазхәыцуазароуп, 
уи илшо ҟаиҵозароуп. Иахьатәи 
а и з а р а ҿ ы  и ш ь ҭ ы ш ә х ы з 
азҵаарақәа аҧсуаа ҳаҧсҭа-
заараҿы акы зҵаз куа зҵаара-
қәоуп…

Ихҭыс дуӡӡахеит 1980 ш. 

хәажәкыра ҧшьба рзы Асо-
вет мчра ашьақәы ргылара 
амш азгәаҭара. Есышықәса 
астудентцәа хыбрак аҟны ҳаизон. 
Уи ашықә сан аныҳәа аҩаҧгара 
мап ҳцәыркит. Иаахтны иҳақә-
мақаруа аҟынӡа, ҳаизаны 
хәажәкыра ҧшьба азгәа ҳамҭарц 
рҳәеит. – Аӡәгьы азин имам 
шәара аиҧылара  еиҿышәкааз 
аиҧҟьара, шәара шәым шәан, сара 
уа снеиуеит, – ҳәа ҳаиҳәеит Вла-
димир Платон-иҧа.

Аиҧылара даара аинте-
рес аҵаны имҩаҧысуан. Аре-
сторан «Москва» иҩныҩуан 
ирҳәоз ашәақәа, икәашон, 
ажәеинраалақәа ирыҧхьон… 
Аиҧыларахь иааҧхьаз арҵаҩцәа 
еихьышә шәа-еиҧышәшәа иааит. 
Аӡәызаҵәык Владимир Платон-
иҧа ишәҭаху иахьышәҭаху 
ҳәа дҳадгылан, дҳалагылан. 
Астуденттә еила заара иҟана ҵаз 
аҳәарала, ари ахәылҧаз Вла-
димир Платон-иҧа имҩа ҧигон. 
Уи уаҟа еиҭеиҳәон, астудентцәа 
иргәалаиршәоз аҧсуа ҭоурыхтә 
мшқәеи арыцхәқәеи  зегьы иры-
цын анапеинҟьабжьқәа. Ус, акы-
раама цахьан еиҧш, аресторан 
«Москва» аиҧылара аиҿкаара 
азин ҳазымҭоз рҵаҩцәақәак злаз 
агәыҧ ааҩналеит. Астудентцәа 
зегьы адруҳәа Владимир 
Платон-иҧа даары гәҭы ларкит. 
Амикрофон зкыз ҳпоет ду иб-
жьы астудентцәа инаҳа  лаҩит: 
– Ҳаҧсуа жәлари астудентцәеи 
ирыдныҳәаларц ҳауни верситет 
арҵаҩцәа рхаҭарнакцәа ааит… 
Уи иажәақәа «идырҧхашьазар» 
акәхап, адныҳәалара ныҟарҵан, 
«рус» ылым ҵуашәа анырба аре-
сторан ҧшьаала индәылҵит. Уи 
аамҭазы ақырҭуа жәлар ирыдыз-
цәылоз лектор цәақәак  рцәажәа-
рақәеи рхымҩаҧгашьақәеи 
ахааназ иаҳха мышҭуа ҳгәаҵаҿы 
иаанхеит.

Иааӡамҭацәа  аиҳараҩык 
иҳала иааӡаз апатри отизмра, 
имыцәаӡо, имкьаҭаӡо ҳгәаҵаҿы 
иаанхеит. Иара ихаҿ сахьа икәиц 
мцаны наӡаӡа иҳацзаауеит. Усҟан 
астудентцәа рҿы еиҿкааз аҧсуа 

литера туратә кружок алахәы-
лацәа иаҳирбаз, ҳазниҵаз аиаша 
мҩа есааира иҭбаахоит.

Афырхаҵара аазырҧшуа ахацәа 
роуп. Уи ифырхаҵара ифырхаҵам 
алацәажәашьа  имам . Ауаҩ 
иашаҳәа  зыжәлари зыҧсадгьыли 
рзы иҟоу рлахьынҵа кьаҿуп. Урҭ 
рыжәлар ишрых ӡы ӡаауа мацара 
рыҧсҭазаара иалҵуеит.

Лассы-лассы ихьӡ ҳҿакуп. 
Аҧсуаа ирызкыз азҵаарақәа рҿы 
иқәгыларақәеи ихьамҵрақәеи 
хашҭра  рықәым кәан иаан хоит. 
130-ҩык аҧсуаа рнапы зҵарҩыз 
ашәҟәгьы инапы  аҵаҩын.

ААУ раҧхьаӡатәи аушьҭымҭацәа 
гәыҧҩык иҟаҳҵаз аҳәара ала, 
ААУ аректор Алеко Алықьса-
иҧа ауниверситет аҟны ихьӡ 
зху акабинет аартразы ашәҟәы 
иааҩыз хьаҳәа-ҧаҳәада  дадгы-
леит. Акабинет ашьақәыргылареи 
аиҭарҿиареи Аҧсны Раҧхьатәи 
Ахада Владислав Арӡынба  ифонд 
ала еиҿкаан. 

– Аҧсны иахаҧоу аҧҭақәа 
аахҳәазар, аҧсуала аҧсуа 
ҭаацәарақәа ааӡазар, амшын 
нырцә иҟоу ҳашьцәа рыҧсад гьыл 
ахь ирхын  ҳәызар, сара агәра зго-
ит Ҳаҧсадгьыл Аҧсны аҧсы ише-
ивнаго, ашәҭыкакаҷра, аизҳара 
амҩа ишаныло, – иҳәон Владимир 
Анқәаб.

Еснагь хьаас иман Аҧсны 
аҧеиҧш. Ибжьы неиҵых дала-
цәажәон, Аҧсны Қырҭтәыла 
иаламкәа, ахы иақәиҭны аҟазаара. 
Уи игәаҳәара зқьҩыла аҵеицәа 
рыҧсы ақәҵаны, ахақәиҭра 
азааргеит. Ҳаиба  шьцәа ираҧ-
хьагылаз, хшыҩла, дыррала 
адунеи ҳазыр дырыз Владислав 
Арӡынба ибзоураны.

Апоет дахьиз, иахьизҳаз иқыҭа 
Хәаҧ абжьаратә школ ихьӡ ахуп. 
Уи ирҿиареи иуси ипатриотиз-
ми хәашьра ақәымкәан иаан-
хеит. Уи арҵабыргуеит ААУ аҟны 
ихьӡ зху акабинет имҩаҧнаго 
аиҧыларақәа. Уи аиҳабы Ахра 
Анқәаб есааира акабинет аусура 
аҳәаақәа ирҭбаауеит. 

Владимир Анқәаб иажәақәа, 
игәымшәара, иҕәҕәара ҳшьа-ҳда 
иалоуп. Апоет, аҵарауаҩ ихьӡ  
ҳара ҳзы игәадуроуп! Уи ҳаамҭа 
иацәымзоуп.

Гугуца ЏЬЫКЫРБА

Агәалашәарақәа

Аибашьра амҩала
Ақырҭуа­аҧсуа еибашьра еилгеижьҭеи 30 шықәса ҳрықәуп, 

аха иахьанӡагьы ирацәаҩуп зыхьӡ, зџьабаақәа ҳзымдыруа 
афырхацәа.  Ҳәара аҭахым, хьыӡрацара ҳәа акәмызт ҳҵеицәа аҕа 
ишиҿагылоз, аха хымҧада иаҭахуп доусы иџьабаа, ихамеигӡара 
аҭҵаара, алацәажәара. Насгьы иааиуа абиҧарақәа рымадара.

Ирацәаҩуп аибашьра атема-
ла ацәажәара мап ацәызкуа, 
џьоукы рзы уи хьанҭоуп, ахәра 
ртытыгоуп, аҽа џьоукы ахӡыргара 
иашьҭам. Ишыҟа заалак, ҳара 
иаҳуал ҧшьоуп ҳфыр хацәа 
рырцәа жәара, рых ҭысқәа ҭҵааны 
акьыҧхь азны жьра.

Ҳара ҳиқәшәеит Аҧснытәи 
аҳәынҭқарратә ансамбль иалахәу, 
Аҧсны зҽаҧсазтәыз артист ҳәа 
ахьӡ ҳаракы зҽаҧсазтәыз Нур 
Қажь-иҧа Аиба.

Ҳҵеицәа иашақәа зегь реиҧш 
иаргьы ихәҭаак алоуп сынтәа 30 
шықәса зхыҵуа ҳиааира ду!

Нур Қажь-иҧа Аиба шьҭрала 
Оҭҳара ақыҭа датәуп. Абжьаратә 
ҵара даналга ашьҭахь  дахы-
суан аррамаҵзура Мурманск. 
1979 шықәса рзы далалеит Уа-
сил Царгәыш напхгара зиҭоз 
ашәаҳәареи акәшареи Аҧснытәи 
рҳәынҭқарратә ансамбль. Абар 
сынтәа 42 шықәса ҵуеит аҟазара 
ду амҩа данужьҭеи. «Адунеи ахи 
аҵыхәеи иахысит Нур Аиба ба-
летмеистрс аус ахьиуа анасамбль 
артистцәа. 

Уи игәала ршәо абалетмеистер 
иҳәоит: «Акыр атәым ҳәынҭ-
қаррақәа ҳакә шахьеит абри 
аамҭа иҭагӡаны, ҳара агастро-
льқәа ҳаман: Ҭырқә тәыла, 
Бырзен тәыла, Африка, Мексика, 
Германиа. Аҳҭны-қалақь Афи-
на агастрольқәа ҳаман ҳшыҟаз 
ауп Аҧсны ақырҭуа-аҧсуа еи-
башьра ишалагаз. Хәнызқьҩык 
инарзынаҧшуа ахәаҧшцәа рыла 
иҭәыз азал ду аҟны ақәгылара 
ҳаҽшазы ҟаҳҵоз, ауаҧс ҧҳәызбак 
дааины иҳалҳәеит ари ажәабжь 
хлымӡаах. Аиҳабы иҳәеит акон-
церт мҩаҧгатәуп ҳәа. Ҳгәы 
ҭызшьаауаз ажәабжь шҳаҳазгьы 
аконцерт хацыркын минуҭктәи 
аҿымҭрала. Уи иаанарҧшуан хә-
милли онҩык зқәынхо Қырҭтәыла 
100 нызқьҩык ауааҧсыра 
ахьықәнхо Аҧсны аҿаҧхьа 
иаанарҧшыз агрессиа. Аамҭа 
мгакәа Аҧсныҟа амҩа ҳақәлеит. 
Кьерч ҳааит, апаром ҳақәтәеит, 
уаҟа ҳара иҳақәшәеит 150-
ҩык инареиҳаны аказакцәа, 
ҳанеибадырқәа ирҳәеит дара 
Аҧсныҟа иҳацхраарц ишцо. Ус 
Шәачанӡа ҳааӡеит, уантәи агу-
манитар чашыла зларгоз аҕбала 
Гәдоуҭаҟа ҳаӡхыҵит.

Сҩызцәеи сареи ҳхатәы 
харџьала автоматқәа ааҳхәеит. 
Ҳалалеит Ренат Қарчаа еиҿикааз 
Аҟәатәи аҩбатәи амото хысратә 
баталион.

Иаҳҭахын хаҭала узлахәыз 
ажәыларақәа рҟнытә угәала­
шәарақәак:

– Раҧхьатәи ажәылара 
сызлахәыз, ианвар 20 рзтәи 
ажәылара ауп, Гәымсҭа ацҳаҟынӡа 
ҳааит, дсыцын Бено Адлеи-
ба, илҵшәадахаз жәылароуп, 
ҳалҵит Аҩадатәи Ешыра ала. Уи 
ашьҭахь командирс дсыман Вова 
Кәакәасқьыр. 

Салахәын иара убас зегь реиҳа 
ишьаарҵәырахаз ажәылара, март  
15-16 рзтәи. Ҳара ҳцәырҵит асар-
кьа ҳәа иахьашьҭоу, Вовеи сареи 
уа ҳаицәыӡит, нас уи ашьҭахь 
дыхәны далыргеит.

Ҳара «Зелёный дом» ҳәа 
изышьҭоу аҿынӡа ҳнаӡеит, 
ирацәаҩны ҳҩызцәа ҭахеит, 
сгәалашәараҿы еснагь иҟоуп 
ақәыҧш  ӡақәа ҩыџьа, 17 шықәса 
ирҭымсыцыз Анқәаб ҷкәынаки 
Немальцеви, рыхьӡқәа сызды-
руам, урҭ иҟарҵоз, ргәымшәараз 
Аҧсны Афырхаҵара рыҭатәуп, 
убраҟа иҭаха гәышьеит...

Март 18 рзы ахьаҵра ҳақәшәеит, 
аимадарала адырра ҳарҭеит 
шәхьамҵыр ҟалом ҳәа, убасҟан 
уантәи алҵра ус имариамызт, 
дҳацхрааит, иҧсы ҳхоуп ҳәа 
ҳҳәар ауеит Авҭандил Гарцкиа. 
Сара уантәи далызгеит ҳҩыза 
Гена Амҷба, ишьапы хәын, асар-
кьа аҟынтәи дызгеит, аӡы дсыма-
ны сҭалеит, цас иауазшәа Гәымсҭа 
хыш-хыҵәо илеиуан, аха анцәа 
имҭаны исылшеит иеиқәырхара, 
иахьагьы ҧшӡала дыҟоуп.

Уи ашьҭахь, сара сааҧшит 
Гәдоуҭа ахәышәтәырҭаҿы, сала-
шыҩкны сыҟамзи, аконтузиа сы-
мазаарын.

Дысгәала   сыршәар сҭахуп 
ҷыдала, убра иҳацыз, милаҭла 
иақырҭуаз амедиа  ҳәшьа Ира 
Гоцериӡе. Лара аиаша гәаҭаны 
аҧсуаа дҳадгылеит, иҳақәлаз 
амилаҭ хаха дырҿа  гылеит. Лара 
шьҭрала Гагра датәын. Ақырҭцәа 
Гагра рнапаҿы ианыҟаз ргыг-
шәыгра лара ҩнаҭала илхьысит. 
Лгәаҵаҿы иҿыхаз рцәымҕра 
ҳәаак амамызт. 

Аҩнаҿы ҳаныҟаз ихәны иҟаз 
ҳаибашьцәа аӡәырҩы дрыхәеит, 
ақырҭуак дыхәны днаҳгеит, 
амала хазгьы иааигәа дымне-
ит. Нас излаҳаҳаз ала ларгьы 
цәгьаҧсышьала дҭархан. Аха 
лымч ҭанаҵы аиаша иазықәҧоз 
аҧсуаа дҳадгылон, лыхгьы 
ақәылҵеит ҳара ҳиаша.

Нури Аиба иахьа аус иуеит 
иҟазара  ахьыӡ   рыжәхаз ,  
Аҧснытәи аҳәынҭ  қарратә ан-
самбль акол лектив аҟны.

«Мышкы иадамхаргьы абџьар 
шьҭыхны ажәылара ицаз – зе-
гьы фырхацәоуп», ҳәа иҩуан 
аҧсуа журналист нага Борис 
Ҭыжәба, Аҧсны ахақәиҭра аза-
азгаз ҳфырхацәа дрыхцәажәо. 
Доусы игәы ззыбылуа изанааҭ 
дазааҧсартә анцәа аамҭа 
ҟаиҵааит ҳ-Аҧсны дгьылаҿ. Уаҳа 
иҳам бааит аибашьра.

Наира САБЕКИА

АТӘАНЧАҨЦӘА  АШӘҞӘЫ  ИҬАРГАЛОИТ
Аԥсныпресс. 2023 шықәса хәажәкырамза 
1 инаркны лаҵарамза 31 аҟынӡа Аԥсны 
еиҭамҩаԥысуеит атәанчаҩцәа  рышәҟәҭагалара. 
Уи азы ақәҵара рыдыркылеит Аминистрцәа Реи-

лазаара аилатәараҿы.  Асоциалтә еиқәыршәареи 
адемографиатә политикеи рминистр Руслан 
Аџьба аиҭашәҟәҭаҩра шымҩаԥысуазы адырра 
ҟаиҵеит.   

Уи ишазгәеиҭаз ала, хәажә-
кырамза 1, 2023 шықәсазы ашәҟә-
ҭа галара иахысыз атәанчаҩцәа 
рхыԥ  хьаӡара 49573-ҩык рҟынӡа 
инаӡеит. Зынӡа мшаԥымза 13 
аҟынӡа аиҭашә ҟәҭаҩра иахысит   
30889-ҩык.  Аиҳарак атәан чаҩцәа 
Аҟәа ақалақь аҿы ауп иахьынхо. 

«Аҟәа ақалақь аҿы инхо-
ит 11457-ҩык атәанчаҩцәа, 
урҭ рахьынтә иахьазы аиҭашә-
ҟәҭаҩра иахысит  6609, мамзаргьы 
даҽакала иуҳәозар, 57,7%. Аҩбатәи 
аҭыԥ аҿы иҟоуп Гагра араион, араҟа 
иҟоуп 7 848-ҩык атәанчаҩцәа, урҭ 
рахьынтә аиҭашә ҟәҭаҩра иахысит  
5 628-ҩык, мамзаргьы даҽакала 
иуҳәозар, 71,7%», – ҳәа иҳәеит 
иара. 

Гәдоуҭа араион аҿы инхо-
ит 7976-ҩык атәанчаҩцәа, урҭ 
рахьынтә аиҭашәҟәҭаҩра иа-
хысит 5486-ҩык (68,8%). Аҟәа 
араион аҿы иҟоуп 2570-ҩык 
атәанчаҩцәа, урҭ рахьынтә 
аиҭашәҟәҭаҩра иахысит 1912-

ҩык  (74,4%).  Гәыл рыԥшь араион 
аҿы инхо 3430-ҩык атәан чаҩцәа 
рахьынтә аиҭашәҟәҭаҩра иа-
хысит 2259-ҩык (65,9%). Очам-
чыра араион аҿы инхоит 5533-
ҩык атәанчаҩцәа, урҭ рахьынтә 
аиҭашәҟәҭаҩра иахысит 3356-
ҩык (60,7%). Тҟәарчал араион аҿы 
инхоит 4403-ҩык атәанчаҩцәа. 
Урҭ рахьынтә аиҭашә ҟәҭаҩра иа-
хысит 2639-ҩык (59,9%);  Гал ара-
ион аҿы инхо 6356-ҩык атәан-
чаҩцәа рҟынтәи аиҭашәҟәҭаҩра 
иахысит  3000-ҩык (47,2%). 

Аиҭашә ҟәҭаҩра  ахықәкы 
хада акәны иҟоуп – ареспу-
блика асоциалтә еиқәыршәара 
аҟәшақәа рҿы ашәҟәы иҭагалоу 
атәанчаҩцәа рхыԥхьаӡара цқьа 
аилкаареи ашьақәы рӷәӷәареи, 
иара убас зыԥс ҭазаара иалҵхьоу, 
аха убри аан уи азы адыррақәа 
ашәҟәы иҭага ламкәа иаанханы 
иҟоу атәанчаҩцәеи атәанчаҩратә 
еиқәыршәара алзмыршо егьырҭ 
ахҭысқәа раарԥшреи. Аиҭашә-
ҟәҭаҩра иахымсыз атәан чаҩцәа  
атәанчахәы аиуразы асиақәа ир-
ныххоит. Ианаамҭоу уи иахымсыз 
атәанчаҩцәа ртәанчахәы анаан-
кылаз амш инаркны ирызшәахоит. 
Иарбоу аҿҳәара анаҩс ашәатәқәа 
мҩаԥгахоит атәанчаҩы хаҭала 
арзаҳал аналеиҵа ашьҭахь. 
Ашәҟә ҭа галара анаҩс асоциалтә 
еиқыршәареи адемо графиатә по-
литикеи Рминистрра Аминистрцәа 
Реилазаарахь уи алҵшәақәа рзы 
адыррақәа нанашьҭуеит.   Ақәҵара 
анагӡаразы ахылаԥшра идҵоуп 
аԥыза-министр ихаҭыԥуаҩ Сергеи 
Пустовалов.

«АМШЫНЕИҚӘАФЫМЦАМЧ»  АИҲАБЫ  ҾЫЦ
Аԥсныпресс. Аекономика Ами-

нистрра Адҵала Џьынџьал Ҭемыр 
Иван-иԥа Ареспубликатә унитартә 
наплакы «Амшынеиқәафымцамч» 
адиректор хадас дҟаҵоуп. Ҭемыр 
Аџьынџьал 2007 шықәса ра-
ахыс Аҟәа ақалақь ахадара 
Амуниципалтә унитартә напла-
кы  «Аҟәатәи СУЕС» адиректорс 
аус иуан, афымцамч аусхкы аҿы 
– 1996 шықәса инаркны. Абри 
азы адырра ҟанаҵоит Аԥсны ае-
кономика Аминистрра апресс-
маҵзура. 

Рамин Зингишвили «Амшынеи-
қәа фымцамч» адиректор хада 
инапын ҵақәа аҟынтәи ихы 
дақәиҭтәуп. Уи «Амшынеи-
қәафымцамч» адиректор хада 

инапынҵақәа рҟынтәи ихақәиҭ-
тәразы изныкымкәа аҳәара 
ҟаиҵахьан, мша ԥымза, 2023 
шықәсазы иҟаиҵаз аҳәарагьы уахь 
иналаҵаны. Ари аӡбамҭа аӡфым-
цастанциа-2 Аихшарҭа қьырала 
аҭара азҵаара акала иадҳәаланы 

иҟам.   Иҟоу афымцамч адефицит 
ҳасаб азуны, аӡфымцастанциақәа 
- (1, 2, 3) Аихшарҭақәа реиҭашьа-
қәыргылара  хадара  злоу 
зҵаараны иҟоуп.  Аԥыза-министр 
идҵа инақәыр  шәаны, аекономи-
ка Аминистрра Аҳәынҭ қарратә 
мазара анапх гара ҭареи апри-
ватизациеи рзы аҳәынҭ қарратә 
Еилаки Ареспубликатә унитартә 
наплакы «Амшынеи қәафымцамч» 
алархәны Аӡфымца станциа-2 
Аихшарҭа атехникатә ҭагыла-
заашьа агәаҭара мҩаԥ нагоит. 
Иара убас қьырала аҭара иазку 
аиқәшаҳаҭра апроект аус адулара 
мҩаԥысуеит.  

А П РО Г РА М М А  Ш ЬА ҚӘ Н А Р ӶӘ ӶӘ Е И Т
Аԥсныпресс. Аминистрцәа Ре-

илазаара аамҭа кьаҿк иҭагӡоу 
анапхгаратә хықәкытә программа 
«2023 шықәсазы Аԥсны имаҷуи 
ибжьаратәуи аусдкылара адгы-
ларазы Апрограмма» шьақәна-
рӷәӷәеит. Иарбоу апрограмма 
инақәыр шәаны, имаҷуи ибжьа-
ратәуи аусдкылара асубиектқәа 

рекономикатә хырҳара ашьҭыхра 
хықәкыс иҟаҵаны, аҳәынҭқарра 
аҟынтәи афинанстә цхыраара 
роулоит, ҳәа адырра ҟанаҵоит 
Аԥсны аекономика Аминистрра 
апресс-маҵзура. 

Апрограм мала иалкаахо-
ит аҳынҭ қар ратә финанстә цхы-
раара аҭара аҭагыла за ашьақәа 

зегьы. Иарбоу Апро грамма 
алахә харазы лша рақәас иҟоу 
аилка аразы иадҵаалазар ҟалоит 
Аԥсны аекономика Аминистрра 
иатәу аҳәынҭқарратә Аинвес-
тициатә маҵзура ахь. Уи аҭыӡҭыԥ: 
ақ. Аҟәа, Пушкин имҩа, аҩны № 
16, абизнес-центр «Гәдоу Плаза», 
3-тәи аихагыла, аофис 3.3.  

Сашьа 
ишьа зурц…

Леон иорден занашьоу аи-
башьра аветеран Иамзи 

Қапба  ҳаиҿцәажәара хацыркуа 
иазгәалҭеит,  абџьар шьҭыхны 
еибашьра ацара , агәаҕьра лыл-
шоит ҳәа ахааназгьы лгәы ишаа-
намгоз. «Абомба тҟәацыбжьқәеи 
ахысыбжьқәеи ансаҳауаз зегь 
раҧхьа ахыхьчарҭа аҧшаара 
иашьҭалоз сара сакәын. Сашьцәа 
ҩыџьа: Езаабеии Нырбеии еиба-
шьуан, ахҧатәи сашьа – Руслан 
дхәыҷын, аҩны дыҟан. Аибашь-
раан, Езаабеи Гәымсҭатәи аф-
ронт ахь дагеит, уа деибашьуан. 
Уи аибашьра еилгаанӡагьы ихатә 
ҩызеи иареи рбашьа 
ҳмоуит, рыхшара – Ас-
лани Беслани аибашьра 
цонаҵы Арасаӡыхь, ран-
дуи рабдуи рҟны  иҟан 
рҭаацәеи дареи еиҟәганы.

Нырбеи  Мраҭашәаратәи 
афронт аҟны деиба-
шьуан. Ҧсеиҭакра ҳәа 
ахырҕәҕәарҭа аҟнытә  
аҩны данаалоз, лас-
сы-лассы «сара сҭахар, 
схаҭыҧан еибашьра бара 
бца» – ҳәа сеиҳәалон, 
аха сара усҟан, «иуҳәо 
закәызеи, уи сара исыл-
шома?»– ҳәа аҭак исҭон.

– Сашьа Нырбеи иҭахара 
ашьҭахь, «ашәара» исы-
маз сыхҟьеит, ҳаҕацәа 
рахь исымаз агәаҕ 
сгәаҵаҿ еилашуан, уи 
исеиҳәоз ажәа қәагьы 
схы «иҭагьежьуан…» 
Сашьа декабр 26 рзы 
Ҭоумышь аҳабла ахақәиҭ-
тәраан дҭахеит. Ахымш 
аҽны, декабр 29 рзы 
иҧсыбаҩ анышә иана-
маҳда аухаҵәҟьа, сани 
саби сныркыларц даара 
рыҽшыр  шәазгьы, сых-
шара ҩыџьа Ҳаџьараҭи 
Алиаси ааныжьны сашьа 
ишьа ауразы еибашьра 
сцеит,– дҳацәажәон аи-
башьра аветеран. 

Ҳаиҿцәажәараан Иамзи Қапба 
иаҳзеиҭалҳәеит, «Агәымшәаразы» 
амедал занашьоу лашьа Ныр-
беи данҭахоз, ҿыц ииз ихәыҷы 
лбара дшахьымӡаз. Иара 
иҧсыбаҩ рыманы иқыҭа гәакьа 
Араса ӡыхьҟа амҩа ианықәыз 
аамҭазы «дҭыҧҳахозар Оксана 
лыхьӡышәҵа» – ҳәа ззиҳәахьаз, 
ҿыц аҧсҭа заара зауз асаби Окса-
нагьы Тҟәарчалтәи ахшараи-
урҭахьтә лаб  иҩныҟа амҩа дры-
маны иқәын.  Ажәакала, «Ацәгьеи 
абзиеи рышьхәа еивҵоуп» 
шырҳәо еиҧш, Қапаа ргәараҭа 
аҟны ҽнак азы агәырҕьареи 
агәырҩеи еиқәшәеит. Иҿахҵәеит 
ҧсҭазаарак… Иит ҧсҭазаарак…

Ахырҕәҕәарҭаҿы лнеиреи леиба-
шьратә мҩа шхацыр кхази даза-
аҭгыло, Иамзи лажәа дналагеит.

– Маҟҿаҳәа ранӡа  асы 
шьҭан, Баслахәаа ргәыҧ 
сақәшәеит, команда ҟаҵаҩыс 
дыҟан Даур Қирҭаӡе (ашьҭахь 
дҭахеит). Ауха ҵәҟьа ажәылара 
ицон, саргьы срыццеит. Ҳәарада, 
аибашьра сымбацызт, сашьцыла-
мызт, азныказгьы иҟасҵо сақәым-
шәеит. Раҧхьатәи ацхыраара 
аҟаҵаразы сеиҵахомызт, агәыр 
аҟаҵашьа уҳәа амедиаҳәшьа 
лзанааҭ шсымамызгьы, урҭ 
саарываҟәыло раҧхьатәи ацхы-
раара аҟаҵара сылшон. Аха ав-
томат уиаҟара саманшәаламызт, 
уигьы сдырбеит, нас хәыҷ-хәыҷы  
рацәак мырҵыкәан сашьцылеит, 
ахархәашьа сҵеит.

Ажәылара ҳашнеиуаз, «Аду-
неи зегь лашеит». Сара 
исзымбатәбараха, ари закәызеи?- 
ҳәа санҵаа аибашьҩы Питка 
Зыхәба (ус иаҳҳәон, ашәҟәы дша-

ну сгәалашәом), «ари зениткоуп»-
ҳәа аҭак сиҭеит. Анаҩс сеиқәир-
харц ӡбаны, сыршәны аҭабиа 
сынҭаижьит.

Иамзи лажәақәа рыла, ҧыҭрак 
ашьҭахь, Баслахәаа ргәыҧ 
аҟнытәи диасит Леон иорден за-
нашьоу Гиви Ҵулу киа ҧызас дыз-
маз Ҭоумы шьаа ргәыҧ ахь.

К ә т о л  а қ ы ҭ а н ,  Ҭо у м ы ш ь 
аҳаблаҿы, Валикәа Мшьелиа 
иҩна ҭаҿы ахырҕә ҕәарҭа ҳаман.

Ҭоумышьаа ргәыҧ аҟны ирацәа-
ҩын Араса ӡыхьаа рыҷкәынцәа.  
Даур Аргәын(дҭахеит), Руслан 
Қапба (Валикәа-иҧа) сқыҭантәи 

аибашьцәа срыгәҭылакны, «ба-
шьа данҭаха нахыс бышҧаауаз»-
ҳәа исыхӡыӡаауа, исхылаҧшуан. 

– Ари агәыҧ аҟны еибашьуан, 
сҩызцәа амедиаҳәшьцәа : Аҧсны 
Афырхаҵа Раиса Ҕәынџьиа-ҧҳа, 
иӡыз авертолиот зхәыҷы дыз-
маны иҭаз Асида Агр-ҧҳа, аи-
башьраан зыҧсҭазаара иалҵыз 
Наира Гамгиа-ҧҳа – лҳәеит Леон 
иорден занашьоу аибашьра аве-
теран, хаҭала, амедиаҳәшьцәа 
еиҿамсуаз шҭыҧҳацәоу наҵшьны 
иазгәаҭо.

Иамзи Қапба шамахамзар, 
ажәыларақәа зегьы дрылахәын. 
Уи ҳаиҿцәажәараан иазгәалҭеит, 
илгәаламшәо ахҭысқәа шырацәоу. 
Аха илгәалашәоз ахҭысқәагьы 
акык-ҩбак  дырзааҭгылеит.

– Кындыҕ ақыҭа ахақәиҭтәразы 
ажәыларақәа акырынтә 
имҩаҧаагахьан, аха уи ус има-
риамызт. Зны ҳхьамҵыр ада 
ҧсыхәа ҳауамызт, даҽазных аҕа 
дыҧхьаҳцон. Аҵыхәтәаны иаау-
лак уи ахақәиҭтәра ҳалшеит, аха 
дҳацәҭахеит аибашьҩы гәымшәа 
Робик Габниа.

Иамзи, аибашьҩы Робик Габниа 
иҭахара атәы анылгәалалыршәа, 
луанытә даақәыҧсычҳаит. Анаҩс 
ҧыҭрак ашьҭахь аҩбатәи ахҭыс 
аиҭаҳәарахь дниасит.

– Аӡҩыбжьа аҳаблақәа руак, 
усҟан  Ахалдаба зыхьӡыз , 
ахақәиҭ тәразы ажәыла раан, 
аҕацәа ҳгәарым ҭартә труба дук  
ҳцәыҵатәан Раиса Ҕәынџьиа-
ҧҳаи сареи. Иаҳцәыха  рамкәан 
ҳҩызцәа еибашь цәагьы рхы 
ҧхьакны, аҕа имариа иазыҧшын. 
Ус, ҳшыҧшуаз, Раисеи сареи, аҕа 
атанк агәыцә ҳақәкны ишикыз 
гәаҳҭеит. Уи аамҭазы, аџьықә-
реиҭрагьы 300-ҩык инарзы-
наҧшуа «ашыш камс» еиҧш, 

аршьа ҟауаа рацәаҩны ҳара ҳахь 
рхы рханы ишааиуаз аабеит. Аз-
ныказы ҳхаҿы иааиз «ҳрыҭҟәар» 
– ҳәа ауп. Уи аамҭазы, сҩыза 
амедиаҳәшьа  Раиса  Ҕәынџьиа-
ҧҳа «ҳаҧсы шҭоу ҳаҕацәа 
рнапаҵаҟа ҳҟалар аҵкыс,  
еиҕьоуп ҳхала ҳхы аагәаҕьыр, 
«бааи иҳамоу артҟәацга ала 
ҳаҽҧаҳжәап» – ҳәа сабжьа лгеит.

Аха, сара «мап, зны баан-
гыл, иҟало аабап», – сҳәеит. Уи 
акәхеит, «Аџьма имҧсыша амаҵә 
азылаҟәуеит» ҳәа згәыцә ҳақәкыз 
атанк еибамгеит, ҳаибашьцәа  
«ашышкамсгьы» ршьаҟьеит, 

ҳаргьы ҳаиқәхеит. Џьара 
аанда ахьыҳа ракыз 
ихыҵтәын, џьара адгьыл 
ушьҭаиааны уҳәазар 
акәын. Сара сышәага 
маҷын аҟнытә, аҳара  кыра 
ахыҵра сцәы уа даҩын ес-
нагь, исыцхрааны сыхры-
жьуан. Раиса лоура наӡан, 
уи еиҳа илзымариан.

Ҳ а з ц е и б а ш ь у а з 
аҷкәынцәа акыр злаз, 
иарбан уадаҩ разаалак 
алҵра зылшаз ракәын. 
Исгәалашәоит, Араса-
ӡыхьтәи арҧыс Зураб 
(Бақа) Ахсалба данырхә, 
Игор Ломиеи Шьалуа 
Гәырц  каиеи ал-ҵлақәа 
рыма  хәқәа  хҵәаны , 
алабақәа еидыҧ   саланы, 
иҧаны ахәы дызны -
рҵоз ҟаҵаны, дышьҭыхны  
Аҭара агәынӡа дша аргаз. 
Ахәы иҵаланы дахьыргоз  
Раисеи сареи ҳрыцын. 
Аха ҳҩызцәеи ҳареи 
ҳаицәыӡит. Шьҭахьҟа 
ҳаныхын  ҳәуаз, шьоукы 
амшын аҿықәахь иаге-
ит, даҽа шьоукы ақыҭа 
агәахьы рхы дырхеит.

Раисеи сареи ҳашнеиуаз 
дәеиужьк ҳнадгы леит, 
бзиашәа, быргк даҳ-
ҧылан, аминақәа шыҵаз 
ҳаиҳәеит. Ҳахьцо ҳзым-

дыруа, амҩа ҳацәыхҟьаны, 
ҳҩызцәеи ҳареи ҳшеишьҭаз, 
аҵыхә  тәаны ҳаиба ҧшааит.

Аҟәа ахақәиҭ тәраан акәзар, 
Елыр ацҳа аҟны аиҿахысра 
ҕәҕәа аныҟала, ахәра зауз х-ҩык 
аибашьцәа лыманы Аҟәаҟа амҩа 
дшықәыз азгәаҭо, Иамзи «амҩа 
ҳшықәыз ахәра ҕәҕәа змаз 
абазақәа иреиуаз, зхатәгәа-
ҧхарала еибашьуаз ҳашьа 
иҧсҭазаара далҵит. Егьырҭ иа-
анхаз ҩыџьа ахәцәа  Аҟәатәи 
ақалақьтә хәшәтәырҭа аҟны 
инаагеит. Уи аамҭазы сҩызцәа 
еибашьцәа  Егрыҟа амҩа иқәын, 
сара урҭ рыхьӡашьа сымамызт», – 
лҳәеит лҩызцәа дрыцны  Егрынӡа 
дахьзынамӡаз лгәы иаланы.

Иамзи дызцеибашьуаз аӡәырҩы 
дрызгәыдуны, Аҧсны Афырхаҵа  
Мираб Кьышьмариа, Владимир 
Ануа, Аҧсны Афырхаҵа Дима Ка-
циа (аибашьра ашьҭахь дҭахеит). 
Адамыр Бганба, Гиви Ҵулукиа, 
Робик Габниа-(дҭахеит), Роман 
Ҳаџьым (излак иабаӡом аибашьра-
ан иоуз ахәра иахҟьаны), рыӡбахә 
ҳалҳәеит. Урҭ аибашьра адәаҿы 
агәымшәареи  афыр хаҵареи 
шаадыр ҧшуаз азгәал ҭеит.

Иамзи Қапба аибашьра ашьҭа-
хьгьы, Лаҭа аҭарцәра дала-
хәын. Иахьа ар рҟны аус луе-
ит, аррама ҵзура дад ҳәалоуп.  
Арасаӡыхь ақыҭа Еизара адепу-
татс далхуп, ҩыџьа арҧарцәа 
дрануп, ирызҳауеит ҩыџьа 
лмаҭацәа. Ажәакала, 63 шықәса 
дшырҭа  гылоугьы амчи алшареи 
аарҧшуа, лыҧсадгьыл амаҵ азы-
луеит. Лыҧсад гьыли лыжәлари 
аамҭа бзиа рзыҧшызар лҭахәуп. 
Ларгьы уи дахыбаамзааит.

Алиса ГӘАЖӘ-ҦҲА

АТУРИЗМ  АГАНАХЬАЛА  АУСЕИЦУРАЗЫ

Аԥсныпресс. Нижни Новго-
род аҟны Аҟәа ақалақь Ахадара 
Амуни ципалтә унитартә наплакы 
«Арго-Инвести» Амуниципалтә 
автономтә усбарҭа «Ақалақь 
Нижни Новгород атуризм азы 
Аусбарҭеи» атуризм аусхк агана-
хьала аусеицуразы аиқәшаҳаҭра 
рыбжьарҵеит. Абри азы адырра 
ҟанаҵоит Аҟәа ақалақь Ахадара 
аофициалтә саит. 

Аиқәшаҳаҭра рнапы аҵарҩит 
«Арго-Инвест» адиректор хада 
Леуан Адлеибеи Амуниципалтә 
автономтә усбарҭа «Ақалақь 
Нижни Новгород атуризм азы 
Аусбарҭа» адиректор Олег Тихо-

нови. Аганқәа атуризми жәларб-
жьаратәи  атуристтә  хырхарҭақәеи 
рыҿиара иазку аусмҩаԥгатәқәа 
еицынарыгӡалоит. Аганқәа 
атематикатә семинарқәа, астол 
гьежьқәа, егьырҭ аинтерес зҵоу 
аусмҩԥ гатәқәа рымҩа ԥгарала 
амилаҭтәи арегионтәи атуристтә 
ассоциа циақәа, аилазаарақәа, 
афирмақәа, анаплакқәа рыб-
жьара еицырзы феидоу аусеи-
цура аҿиара иацхраалоит. Уи 
аԥхьа «Арго-Инвести» Красно-
дари Казани ақалақьқәеи  ату-
ризм аусхкы аҿы аусеицуразы  
Аиқәшаҳаҭра  рыбжьарҵеит.  

Аҽазыҟаҵарақәа ирхысит
Аԥсныпресс. Аԥсны апро-

куратура Хада ахаҭарнакцәа 
аҳәаанырцәтәи аҳәынҭ қаррақәа 
рз и н х ь ч а р а т ә  у с б а рҭ а қ ә а 
рхаҭарнакцәа рзы азанааҭтә дыр-
ра аҩаӡара ашьҭыхра апрограм-
мақәа рыла аҽазыҟа  ҵарақәа 
ирхысит, ҳәа адырра ҟанаҵоит 
Аԥсны апроку ратура Хада 
аофициалтә саит. 

Ҳазҭоу ашықәс, хәажәкырамза 
27 инаркны  31 аҟынӡа, апрокура-
тура Хада аусеилыргаратә ҟәша 
аиҳабы Амҷба И.Ш. Урыстәылатәи 
Афедерациа Аусеилыр гаратә 
комитет Санкт-Петер бургтәи 
А к а д е м и  а ҿ ы  а п р о  г р а м м а 
«Ациф ратә валиутеи ацифратә 
финанстә актив қәеи рхархәарала 
иҟа ҵаз ацәгьоу рақәа раарԥшреи 
реилыр  гареи» ала а́ҽазы ҟаҵара 
дахысит. 

Хәажәкырамза 27 инаркны 

мшаԥымза 7 аҟынӡа Урыстәылатәи 
Афедерациа Аусеилыргаратә 
комитет Москватәи Акаде-
миа аквалификациа ашьҭыхра 
афакультет аҿы апрограм-
ма «Акриминалисттә техника 
алшарақәеи уи ахархәара атак-
тикеи» ала аҽазыҟаҵарақәа ир-
хысит Аԥсны апрокуратура Хада 
Аусеилыргаратә усбарҭа апро-
курор  Амҷба А. Л., Аҟәа ақалақь 
апрокуратура аусеилыргаҩ-
акриминалист еиҳабы Дгьебиа 
А. А., иара убас Аҟәа ақалақь 
апрокуратура аусеилыргаҩ 
еиҳабы  Цәышба Б.  Б. Аҵараҿы 
иаадырԥшыз аихьӡарақәеи 
аҵаратә процесс активла 
аҽалархәреи рзы Аԥсны апро-
куратура Хада ахаҭарнакцәа 
аҳаҭыртә шәҟәқәа ранашьахеит.

Ашәҟәы ҿыц

«Терент Ҷаниа»
Ааигәа  Аҧсны аҳәынҭ­

қарратә шәҟәҭы  жьырҭаҿы 
иҭрыжьит еицыр дыруа акри-
тик, алитера тураҭҵааҩ, Д.И. 
Гәлиа ихьӡ зху Аҳәынҭқарратә 
премиа зана шьоу Руслан 

Қапба ишәҟәы ҿыц «Терент 
Ҷаниа». Аҭыжьымҭа рызкуп 
абаҩхатәра злаз апоет, апро-
заик, апублицист, ауаажә­
ларратә усзуҩы Терент Ҷаниа 
иҧсҭазаареи ирҿиамҭақәеи.

Аҵарауаҩ Р.Қапба  аҧсуа 
шәҟәыҩҩцәа ҷыдала рыҧс-

ҭазаареи рыр   ҿиаратә мҩеи 
ирызкны 23 шәҟәы ҭижь хьеит. 
Иҭҵаара дырраҿы урҭ шьарда 
зҵазкуа аҭыҧ ааныр кылеит.

Ашәҟәы ахьаатуа аҧхьажәаҵас 
иацу аҟны Т. Ҷаниа инаидҳәаланы 
далацәажәоит апоет дахьиз, 
дахьааӡаз иқыҭа гәакьа Кәтол 
ажәытә-аҿатә, абыргцәа ина-
дыркны аҧсуа интеллигенциа 
рхаҭарнакцәа ирымадоу ахҭысқәа 
дырзааҭгылауа. Игәалаиршәоит 
ақыҭа еиуоу ашәҟәыҩҩцәеи 
аҵарауааи аӡәырҩы, иара убас 
аҟазара амаҵ азызуаз. Кәтолаа 
рахьтә автор амонографиақәа 
рзикхьеит Иван Папасқьыр, Бо-
рис Гәыргәлиа, Платон Бебиа.

Р. Қапба уажәтәи ишәҟәы ззи-
кыз Т. Ҷаниа иҩызцәа дреиуан, 
1950-тәи ашықәсқәа ралагамҭаз 
абжьаратә школ ахьыҟаз Тамшь 
ақыҭан еиқәшәеит, аҵарагьы 
еицырҵон. Амилаҭтә литерату-
разы цәыӡны иҟалеит Т. Ҷаниа 
2021 ш. рзы иҧсҭазаара иалҵра, 
иахьагьы аҧсуа шәҟәыҩ-
ҩцәа хьаас ирымоуп арҿиаҩы 
дахь  рыҧхаз, игәала  шәарагьы 
дырӡӡом. Ашәҟәы автор Р. Қапба 
ашәҟәыҩҩы иуаажәлар дрылагы-
ланаҵы, иныбжьаршә-аабжьар-
шәны диҿцәажәон, амоногра-
фиа аҩразы ииҭахыз аматериал 
еизигон, еиқәиршәон, уи нахыс 
аҩра далагоит. Автор иҭахын 
Т.Ҷаниа иҧсы ҭанаҵы ашәҟәы 
аҭыҵра дахьӡар, аха зегьы 
ҳазшаз инапы иануп. Ҩышықәса 
раҧхьа Т. Ҷаниа иҧсҭа заара 
ҿахҵәеит. Ихаҭагьы дазҧшын, 
хымҧада, изкыз аҭыжьымҭа аба-
ра. Ишыҟалазаалакгьы, иахьа 
аҧхьаҩцәа ироуит иҭыжьу амо-
нографиа.

Автор инарҭ  бааны дала цәа-
жәоит ашәҟәы ҩҩы иҧсҭа заара, 
уи иаби ҧара иаҵа накуаз ирыҧ-
гылоз ауадаҩ   рақәа, ахьан -
ҭарақәа. Аха, иага ус акәзаргьы, 
ргәы кары жьу  амызт, аҧеиҧш 
лаша агәра ргон. 

Т. Ҷаниа иқәлацәа реиҧш, 
Кәтолтәи усҟантәи аашықә-
сатәи ашкол даналга Тамшьтәи 
абжьаратә школ аҟны иҵара 
иациҵеит. Аџьын џь тәы латә 
еибашьра Дуӡӡа ашьҭахьтәи 
ашықәсқәа рзы ахны ҟәгара 
цәгьан, аха адоуҳа аҧхьа изыр-
гылоз арҧарцәа аҵара ла  шара 
рҽа зыркит.

Т. Ҷаниа ашкол данҭазгьы алите-
ратура дазҿлым ҳа хахьан, ихатәы 
жәеин  ра алақәа рыҩра дала-
гахьан. Аҟәатәи арҵаҩ   ратә инсти-
тут даналга нахыс еиҳагьы алите-
ра туратә ҧсҭазаара далахәхеит.

«Ашықәс хьанҭақәеи ҳазшаз 
илы ҧхеи» зыхьӡу ашәҟәы 
иагәылоу еидыз кыло ахқәа руак 
аҟны иаагоуп ашәҟәы ҩҩы игәала-
шәарақәа рҟнытә узызҿлым ҳа-
хаша акыр ахҭысқәа. Урҭ зегьы 

алите ратура аҿиара апроцесс 
иадҳәалоуп, насгьы иҵареи иусу-
реи ирымадоуп.

Арҵаҩы инысымҩа зегьы еи-
лыхха иаадыр  ҧшуеит, уи алите-
ратуреи аҟазареи шаҟа дырза-
аигәаз, ашәҟәы ҩҩцәа реиҧш, 
акомпози торцәеи ашәаҳәаҩцәеи 
шиҿцаауаз. Иажәеин   ра алақәа 
жәпакы ирылхны ашәақәа 
шаҧырҵоз, ишына   рыгӡоз. 

Абар урҭ ахҭысқәа ургәыла-
зырҧшуа ашәҟәы злеих-
шоу атемақәа: «Аҵабыр гхаҭа 
иахылҵыз», «Среи  ҵахом сраҟа-
рамзаргьы», «Аҿара ашәақәа», 
«Аажәабак», «Ахьы напқәа», «Бара 
быда», «Аҕа ҳашҭа дықәнаҵ», «Ан 
лхаҿ сахьа Терент Ҷаниа илири-
каҿы», «Апоезиа алаҧшҳәаа», 
«Аепикатә ҩымҭақәа», «Апоет 
ипроза» уҳәа егьырҭгьы. 

Инеидкыланы ашәҟәыҩҩы 
иҧсҭазаара еиҧш, ирҿиара 
аганқәа зегьы ирых  цәа жәоуп, 
хаз-хазы ирза аҭ гылоуп апо-
езиеи апрозеи ирыҵа ркуа 
ажанрқәа, ажәеин   ра алақәа 
реиҧш, аепикатә ҩымҭа  қәагьы. 
Автор инарҭ  бааны иҭиҵа-
ауеит Т. Ҷаниа ипое зиеи ипро-
зеи, аамсҭа   шәалагьы ахәшьара  
риҭоит. Акырӡа уаднаҧхьалоит 
аҵарауаҩи ашәҟәыҩҩи реиҿцәа-
жәарақәагьы. Абарҭқәа зегьы 
амилаҭтә литература аҿиара 
амҩа уазхьадырҧшуеит. Алитера-
тура аҭоурых азы даара хәарҭара 
рылоуп. 

Ус анакәха, шықәсыла Р. Қапба 
аус здиулоз амонографиа аҿахәы 
нагӡаны иаҳәоит, автор игәҭакгьы 
наигӡеит. Уи зегьы иреиҳау 
ҳамҭоуп.

Р. Қапба аҭыжьымҭа алагамҭаҿы 
иазгәеиҭоит: «… сара сзы амилаҭ 
гәадура иацырҟьоу акы акәны 
исыҧхьаӡоит», зыӡбахә имоугьы 
ашәҟәыҩҩцәеи урҭ рырҿиареи 
рыҭҵаара насыҧс иахьишьо ауп. 
Аҧхьаҟагьы аҭҵаарадырра аус 
аҟны аусумҭа ҿыцқәа раҧҵареи 
рҭыжьреи иразҟы иалазааит 
ҳҵарауаа хатәрақәа иреиуоу Рус-
лан Хәанеи-иҧа Қапба.

В.АЖӘАНБА

Аҭҵаарадырра

АНЫШӘАԤШЬ  АҬҴААРА  ИАЗКНЫ
Урыстәыла анаукақәа Ракаде-

миа Асубтропикатә наукатә 
центр аҵарауаа ргәыԥ Аҟәа 
ақалақь акәша-мыкәша аны-
шәаԥшь амҽхак иазкны аҭҵааратә 
усурақәа мҩаԥнагеит ҳәа адырра 
ҟанаҵоит Урыстәыла анаукақәа 
Ракадемиа Асубтропикатә нау-
катә центр апресс-маҵзура.   

Ас еиԥш иҟоу анышәхкы 
Урыстәыла иахьа ҵанакуа иуԥы-
лаӡом, уи аҷыда рақәа рахь 
иаҵанакуа ирацәаны иалоу аи-
хеи алиу мини роуп.  Аиха иах-
ҟьаны анышә ицәҩаԥшьу аԥштәы 
аанахәоит. Ас еиԥш анышәхкы 
аиҳарак асубтропикатә абыӷь-
ҟьаҟьатә бнарақәа ирызҷыда-
ҟазшьаны иҟоуп. Урҭ аиҳарак 
иахьуԥыло ҭыԥқәаны иԥхьаӡоуп 
– Алада-Мрагыларатәи Азиа, 
Австралиа мрагыларатәи ахәҭа, 
иара убас Аладатәи Америкеи 
Африкеи. Аԥсны ас еиԥш иҟоу 
анышәхкы Калӷь ҭатәи алаҟәыра 
инама   риашаны иуԥы  лоит.  
Анаукатә усзуҩцәа агеоде  зиатә 
усурақәа раламҭа  лазтәи аҭыԥ 
аҭҵаара мҩаԥыр геит, анаҩстәи 
агәаҭа рақәа рзы ихым ԥа датәиу 
ахкқәа еизыргеит.  

А н а ҩ с  и а з ԥ х ь а  г ә а ҭ о у п 
Урыстәыла анаукақәа Рака-
демиа иатәу В.В. Доку чаев ихьӡ 
зху Асубтро  пикатә наукатә центр 
амузеи азы адгьыл еилаҵәы -
ҵәқәа ралхра. «Иазԥхьа  гәаҭаны 
иҳамоуп х-хкык инарзы  наԥшуа 
адгьыл-кли маттә ҭагыла за-
ашьақәа ргәаҭара: ицәҩабжьу 
адгьыл (адгьылбжьаха Абрау)  
аҩежь  дгьыл (Шәача Ду иахьаҵ-
анакуа), адгьылҟаԥшь (ақалақь 
Аҟәа акәша-мыкәша). 

Ахырхарҭа ҿыц аконцепциа 
абасала иҟоуп: еиуеиԥшым 
аԥсабара-климаттә ҭагыла -
з а а ш ь а қ ә а ,  е и у е и ԥ ш ы м 
а г е о л о г и а т ә  ш ь а ҭ а қ ә а , 
еиуеиԥшым анышә  шьақә гылара 
ахкқәа, еиуеиԥшым адгьыл 
аҷыдаҟаз  шьақәеи уи иадҳәалоу 
аԥсабаратә ҵакырақәеи шьақә-
дыр гылоит,  иузеи ҟәымҭхо 
еидҳәалоу, иааҳа кәыр шаны иҟоу 
аԥсабара абио логиатә, агеохи-
миатә, уҳәа арбагақәа, иааизак-
ны  аекоси стема аҭагыла заашьа 
аадырԥшуеит», – ҳәа еиҭалҳәеит  
Урыстәыла анаукақәа Рака-
демиа Асубтропикатә наукатә 
центр агеоекологиеи аԥсабаратә 

процессқәеи рлабо раториа анау-
катә усзуҩ хада, абиоло гиатә 
наукақәа рдоктор Лолита Заха-
рихина. 

Аусурақәа рымҩаԥгараҿы ак-
тивла ацхыраара ҟарҵон Аԥсны 
анаукақәа Ракадемиа ахаҭар-
накцәа. Араҟа ааигәа аҩганк 
алархәны анаукатә конференциа 
мҩаԥысит.  Уи аҳәаақәа ирҭаг-
ӡаны, ҩ-ҳәынҭ қаррак рҵарауаа 
рԥышәеи мдара алыршан, иара 
убас ишьақә  гы ларц зылшо 
анаҩстәи русеицура азы ате-
ма ҿыцқәа алкаахеит. «Сара 
даара гәахәарыла исыдыскы-
лоит ҳнаукатә центри Аԥсны 
анаукақәа Ракаде миеи аҵара-
дырреи аҭоурых-культу ратә 
ҭынха ахьчареи русхк анаҩсгьы, 
аҭҵаарадырратә усурақәа реицы-
нагӡареи ахьзалыршахо. Аԥсны 
иҷыдоу агеографиатә, аҳауатә 
ҭагыла заашьақәа инарымаданы, 
еиуеиԥшым анаукатә усхкқәа 
рҿы аҧышәаратә ҭҵаарақәа 
рзы акыр аинтерес зҵоу ҭыԥны 
иаанхоит», – ҳәа иазгәеиҭеит 
Урыстәыла анаукақәа Ракадемиа 
Асубтропикатә наукатә центр 
адиректор.  

ВЕРОНИКА ҲАГБА ЛЫҚӘҾИАРА
Аԥсныпресс. Аҟәатәи алицеи-

интернат 9 акласс аҵаҩы Веро-
ника Ҳагба автомат (Калашников-
АКМ-7,62) аимыхреи аибыҭареи 
рзы уаанӡа ишьақәлыргылахьаз 
арекорд еиҳаз арекорд ҩаԥхьа 
ишьақәлыргылеит. Уи лыдҵа 
налыгӡеит 10.57 секунд рыла, 
ҳәа Аԥсныпресс акорреспондент 
диҿцәажәо, иҳәеит аҵара иурҭа 
арратә ус арҵаҩы Звиад Шенге-
лиа. «Актәи арекорд шьақәыр-
гылан жәабранмза, 2023 шықә-
сазы имҩа ԥысыз аицлабрақәа 
рҿы. Лара усҟан актәи аҭыԥ 
ааныл  кылеит. Лыдҵа анагӡаразы 
13.03 секунд лцәагеит. Аҽазыҟа -
ҵарақәа рҿы, уи арбагагьы акыр 
аҵак ду амоуп, Вероника уаанӡа 
ишьақәлыргылахьаз арекорд да-
иааит. Лхыдҵа 10.57 секунд рыла 

иналыгӡеит», – ҳәа инаҵшьны 
иазгәеиҭеит аррарҵаҩы. Анапх-
гаҩы иажәақәа рыла, Верони-
ка илымоу аспорттә зыҟаҵареи 

а и а а и  р а г а р а  а ҭ а х х а р е и 
рыла далукаартә дыҟоуп. Уи 
изныкымкәа аспорттә усмҩаԥ-
гатәқәа лхы рылалыр   хәхьеит. 
2022 шықәсазы Аҟәа ақалақь 
аҿы имҩаԥгаз автомат аимых-
реи аибыҭареи рзы аконкурс 
аҿы Гран-при аиуит. Звиад Шен-
гелиа иара убас ишаз   гәеиҭз ала, 
абҵарамза, 2022 шықәса рзы 
ари аҭыԥҳа Аҟәа ақалақь еиз-
гоу акоманда аилазаара дала-
леит. Араҟа  60-ҩык аҭыԥҳацәа 
рҟынтәи иалххеит хҩык. Урҭ 
рхыԥхьа  ӡараҿы дыҟан Вероника 
Ҳагбагьы. Ԥшьымш имҩаԥысуа 
аицлабрақәа реих шьа алақәа 
рыла, Вероника хә-медалк лоуит 
– ахьтәы медалқәа ҩба, араӡны 
медалқәа хԥа.

АҴАҨЦӘА  РГӘАБЗИАРА  ГӘАРҬОИТ
Аԥсныпресс. Адиспансеризациа 

аналага инаркны амедицинатә 
гәаҭара иахысит 150-ҩык ашкол-
хәыҷқәа. Мызкы иалагӡаны 
адиспен се ризациа мҩаԥган Бе-
диа, Аацы, Мҵара, Ҭхьына, Араса-
ӡыхь ақыҭақәа рҿы. 

«Адиспансеризациа амҩаԥгара 
аԥшьызгаз Адунеизегьтәи аԥсуа-
база жәлар Рконгресс ауп. Ҳара 
уи азы иҭабуп ҳәа раҳҳәар 
ҳҭахуп. Ас еиԥш аусмҩаԥгатә да-
ара аҵакы дууп еиҵагыло аҿар 
рзы. Аҭаацәа ианаамҭоу ирды-
рыр алшоит рхәыҷқәа ирыхьуа 
ачымазарақәа ртәы, ианаамҭоу 
уи рыхәышәтәрагьы иалаго-
ит», – ҳәа Аԥсныпресс акорре-
спондент даниҿацәажәоз абас 
иҳәеит атәыла агәабзиарахьчара 
Аминистрра аҟны. Ахәыҷы 
игәабзиара азеиԥш ҭагыла-
заашьа аилкааразы ишьа ргоит. 
Адиспан серизациа амҩаԥгара 
аҳәаақәа ирҭаг ӡаны ахәыҷқәа 

дры хәа  ԥ шуеит аневролог, алор, 
аокулист, апедиатр. Ахәыҷқәа 
р к а р д и о  г р а м м а  ҭ ы рху е и т, 
анаҩс Москва тәи акардио-
логцәа уи иахәаԥ шуеит, алкаагьы 
ҟарҵоит. 14 шықәса ирхысхьоу 
ашколхәыҷқәа афлиуо ро графиа 
ҳәа изышьҭоу иахысуеит. Амеди-
цинатә рбагақәа рыла аультра-

бжьытә ҭҵаара мҩаԥ гахоит. 
Ашкол хәыҷқәа реиҳарак рҿы 
иуԥыло ачыма за  рақәа иреиуо-
уп иҽеим рыбла бара, аневро-
логиатәи астома то логиатәи 
ачыма зарақәа. Иазгәа  ҭатәуп, 
ашкол   хәыҷқәа аӡәырҩы аҳақьым 
рхы идмыр  беижьҭеи акрааҵуеит, 
урҭ ашәҟәы иҭагалоуп. 


